
Монгол Улсын Их Хурлын 2010 оны намрын ээлжит чуулганы Төрийн байгуулалтын байнгын хорооны 10 дугаар сарын 26-ны өдөр (Мягмар гариг)-ийн хуралдаан 10 цаг 15 минутад Төрийн ордны “Б” танхимд эхлэв.


Байнгын хорооны дарга, УИХ-ын гишүүн Ө.Энхтүвшин ирц, хэлэлцэх асуудлыг танилцуулж, хуралдааныг даргалав.


Хуралдаанд ирвэл зохих 21 гишүүнээс 15 гишүүн ирж, 71.4 хувийн ирцтэй байв. Үүнд:


Чөлөөтэй: Ц.Батбаяр, Ж.Батсуурь, Г.Баярсайхан, Д.Загджав, С.Ламбаа.


Тасалсан: Ц.Мөнх-Оргил.


Нэг. Үндсэн хуулийн цэцийн гишүүнд нэр дэвшүүлэх тухай асуудал.


Хэлэлцэж буй асуудалтай холбогдуулан нэр дэвшигч П.Очирбат, Ж.Бямбадорж, УИХ-ын Тамгын газрын Эрх зүй, хууль тогтоомжийн хэлтсийн зөвлөх Д.Энхбат, Төрийн байгуулалтын байнгын хорооны зөвлөх О.Тунгалаг нар байв.


Үндсэн хуулийн цэцийн гишүүнд нэр дэвшигчидтэй холбогдуулан УИХ-ын гишүүн Ж.Сүхбаатарын асуусан асуултад Байнгын хорооны дарга, УИХ-ын гишүүн Ө.Энхтүвшин хариулж, тайлбар хийв.


Уг асуудалтай холбогдуулан УИХ-ын гишүүн Ж.Сүхбаатар, Э.Бат-Үүл, Х.Тэмүүжин, Ч.Сайханбилэг, Д.Энхбат нар санал хэлэв.


Ө.Энхтүвшин: -Үндсэн хуулийн цэцийн гишүүнээр Жамсрангийн Бямбадоржийг дахин томилж, улираан ажиллуулах нь зүйтэй гэсэн саналыг дэмжиж байгаа гишүүд гараа өргөнө үү.


Зөвшөөрсөн

11


Татгалзсан

  1


Бүгд


12


Гишүүдийн олонхийн саналаар дэмжигдлээ.


Үндсэн хуулийн цэцийн гишүүнээр Пунсалмаагийн Очирбатыг дахин томилж, улираан ажиллуулах нь зүйтэй гэсэн саналыг дэмжиж байгаа гишүүд гараа өргөнө үү.


Зөвшөөрсөн

11


Татгалзсан

  1


Бүгд


12


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг Хууль зүйн байнгын хороонд хүргүүлэхээр тогтов.


Уг асуудлыг 10 цаг 43 минутад хэлэлцэж дуусав.


Хоёр. Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төсөл (анхны хэлэлцүүлэг)


Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн зөвлөх Л.Лхагвасүрэн, Төрийн байгуулалтын байнгын хорооны зөвлөх О.Тунгалаг нар байв.


Хуулийн төслийн анхны хэлэлцүүлэгтэй холбогдуулан УИХ-ын гишүүн Д.Дондог, Ж.Сүхбаатар, Су.Батболд, Р.Раш, нар санал хэлэв.


Ө.Энхтүвшин: -Монгол Улсын засаг захиргаа нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг хийхийг дэмжиж байгаа гишүүд гараа өргөнө үү.


Зөвшөөрсөн

11


Татгалзсан

  -


Бүгд


11


Гишүүдийн олонхийн саналаар дэмжигдлээ.


УИХ-ын гишүүн Э.Мөнх-Очирын гаргасан хуулийн төслийг анхны хэлэлцүүлгээр нь батлуулах горимын саналыг дэмжиж байгаа гишүүд гараа өргөнө үү.


Зөвшөөрсөн

11


Татгалзсан

  -


Бүгд


11


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Э.Мөнх-Очир УИХ-ын чуулганы нэгдсэн хуралдаанд танилцуулахаар тогтов.


Уг асуудлыг 10 цаг 50 минутад хэлэлцэж дуусав.


Гурав. Монгол Улсын Их Хурлын чуулганы хуралдааны дэгийн тухай хуульд нэмэлт, өөрчлөлт оруулах тухай хуулийн төсөл (УИХ-ын гишүүн С.Бямбацогт, Ж.Сүхбаатар, Ц.Шинэбаяр нарын өргөн мэдүүлсэн, хэлэлцэх эсэх)


Хэлэлцэж буй асуудалтай холбогдуулан УИХ-ын Тамгын газрын Эрх зүй, хууль тогтоомжийн хэлтсийн ахлах зөвлөх Н.Цогтсайхан, Төрийн байгуулалтын байнгын хорооны зөвлөх О.Тунгалаг нар байв.


Хуулийн төслийн талаархи танилцуулгыг УИХ-ын гишүүн С.Бямбацогт танилцуулав.


Танилцуулгатай холбогдуулан УИХ-ын гишүүн Су.Батболд, Д.Дондог, Д.Энхбат нарын асуусан асуултад Байнгын хорооны дарга, УИХ-ын гишүүн Ө.Энхтүвшин, УИХ-ын гишүүн С.Бямбацогт, Ж.Сүхбаатар  нар хариулж, тайлбар хийв.


Хэлэлцэх эсэх асуудалтай холбогдуулан УИХ-ын гишүүн Ч.Сайханбилэг, Н.Энхболд, Су.Батболд нар санал хэлэв.


Ө.Энхтүвшин: -Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай УИХ-ын хуулийн төслийг (УИХ-ын гишүүн С.Бямбацогт, Ж.Сүхбаатар, Ц.Шинэбаяр нарын санаачилсан) УИХ-ын чуулганы нэгдсэн хуралдаанд оруулж хэлэлцүүлье гэсэн саналыг дэмжиж байгаа гишүүд гараа өргөнө үү.


Зөвшөөрсөн

12


Татгалзсан

  -


Бүгд


12


Гишүүдийн олонхийн саналаар дэмжигдлээ.


Байнгын хорооноос гарах санал, дүгнэлтийг УИХ-ын гишүүн Су.Батболд УИХ-ын чуулганы нэгдсэн хуралдаанд танилцуулахаар тогтов.


Хуралдаан 11 цаг 25 минутад өндөрлөв.


Тэмдэглэлтэй танилцсан:


ТӨРИЙН БАЙГУУЛАЛТЫН 


БАЙНГЫН ХОРООНЫ ДАРГА Ө.ЭНХТҮВШИН

Тэмдэглэл хөтөлсөн:


ХУРАЛДААНЫ ТЭМДЭГЛЭЛ

ХӨТЛӨГЧ Д.ЭНЭБИШ
УИХ-ЫН 2010 ОНЫ НАМРЫН ЭЭЛЖИТ ЧУУЛГАНЫ ТӨРИЙН
БАЙГУУЛАЛТЫН БАЙНГЫН ХОРООНЫ 10 ДУГААР САРЫН
26-НЫ ӨДРИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Хуралдаан 10 цаг 15 минутад эхлэв.


Ө.Энхтүвшин: -Ирц бүрдсэн учраас Байнгын хорооныхоо хурлыг нээе. Өнөөдөр хурлаар хэлэлцүүлэхээр дараах асуудлуудыг санал болгож байна.


Нэгд нь, Үндсэн хуулийн цэцийн гишүүнд нэр дэвшүүлэх тухай.

Хоёрт нь, Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төсөл анхны хэлэлцүүлэг.

Гуравт нь, Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай хуулийн төсөл, УИХ-ын гишүүн Бямбацогт, Сүхбаатар, Шинэбаяр нарын санаачилсан төсөл байна. Энийг хэлэлцэх эсэхээ шийднэ.

Ийм 3 асуудал хэлэлцье гэсэн ийм саналыг оруулж байна. Хэлэлцэх асуудалтай холбогдуулж өөр санал байна уу? Алга байна. Хэлэлцэх асуудлаа баталъя гэж үзэж байгаа Байнгын хорооны гишүүд гараа өргөнө үү. Хэлэлцэх асуудлаа баталлаа.

Нэг дэх асуудалдаа оръё.

Үндсэн хуулийн цэцийн гишүүнээр томилогдон ажиллаж байгаа Үндсэн хуулийн цэцийн гишүүн Жамсрангийн Бямбадорж, Пунсалмаагийн Очирбат нарын бүрэн эрхийн хугацаа дуусгавар болж байгаа. Нэгэнт бүрэн эрхийн хугацаа дуусгавар болж байгаа учраас хуулийн дагуу дахин томилуулах буюу орны хүнийг томилуулах ийм саналыг Төрийн байгуулалтын байнгын хороо авч хэлэлцдэг. Ингээд энэ асуудлыг өнөөдөр хэлэлцэхээр та бүхэнд санал болгож байгаа юм.

Үндсэн хуулийн цэцийн дарга Бямбадоржоос 2010 оны 9 сарын 8-ны өдөр УИХ-ын даргад хандаж ирүүлсэн бичиг байгаа. Тэрэндээ Үндсэн хуулийн цэцийн гишүүн Жамсрангийн Бямбадорж, Пунсалмаагийн Очирбат нар 2010 оны 9 сарын 28-ны өдөр бүрэн эрхийн хугацаа дуусгавар болж байгаа. Үндсэн хуулийн 65 дугаар зүйлийн 1, Үндсэн хуулийн цэцийн тухай хуулийн 3 дугаар зүйлийн 2 дахь хэсэгт заасныг удирдлага болгон Жамсрангийн Бямбадорж, Пунсалмаагийн Очирбат нарыг Үндсэн хуулийн цэцийн гишүүнээр дахин томилуулах буюу орны хүнийг томилуулах тухай саналыг Их Хуралд гаргахыг хүсч байна гэсэн бичиг байгаа.

Дараа нь энийг үндэслээд Их Хурлын дарга Дэмбэрэлээс Төрийн байгуулалтын байнгын хороонд ирүүлсэн бас бичиг байгаа. Энэ нь бол Үндсэн хуулийн цэцийн гишүүдэд нэр дэвшүүлэх асуудлыг Байнгын хорооны хуралдаанаар хэлэлцэж, санал, дүгнэлтээ гаргаж ирүүлнэ үү гэсэн ийм бичиг байна. 

Ингээд Байнгын хорооны хуралд дээрх Үндсэн хуулийн цэцийн 2 гишүүний бүрэн эрхийн хугацаа дуусгавар болж байгаа учраас Үндсэн хуулийн цэцийн гишүүнээр ажиллаж байгаа Жамсрангийн Бямбадорж, Пунсалмаагийн Очирбат нарыг дахин томилуулах ийм саналыг Төрийн байгуулалтын байнгын хорооны гишүүдэд та бүхэнд танилцуулж байна.

Энэ 2 хүний намтар та бүхэнд тарсан байгаа. Тийм учраас тусгайлан дэлгэрэнгүй танилцуулах шаардлагагүй болов уу гэж бодож байна. Энэ 2 анкет дэлгэрэнгүйгээрээ хувилагдаад тарсан байгаа. Энэ саналыг оруулахдаа УИХ дахь намын бүлгийн дарга нартай, УИХ-ын удирдлагуудтай урьдчилж саналаа солилцсон. Ингэхэд дахин томилуулах энэ саналыг хэлэлцэх нь зүйтэй юмаа гэсэн дээр санал нэгдэж байгаа. 

Тийм учраас Үндсэн хуулийн цэцийн гишүүнээр Жамсрангийн Бямбадорж, Пунсалмаагийн Очирбат нарыг дахин үргэлжлүүлэн томилж ажиллуулах саналыг оруулж байна. 

Ингээд асуулттай гишүүн байна уу? Сүхбаатар гишүүн.

Ж.Сүхбаатар: -Хууль зүйн байнгын хороогоор орох бил үү энэ чинь?

Ө.Энхтүвшин: -Бид саналаа Хууль зүйн байнгын хороонд оруулна. Өөр асуулттай гишүүн байна уу? Алга байна. Үг хэлэх санал хэлэх гишүүн байна уу? Сүхбаатар гишүүн, Бат-Үүл гишүүн, Тэмүүжин гишүүн. Энэ 3 гишүүнээр. Сүхбаатар гишүүн.

Ж.Сүхбаатар: -Би энэ 2 нэр дэвшигчийг, одоо ч бас цэцийн гишүүнээр ажиллаж байгаа энэ 2 хүнийг бол дэмжиж байгаа. Яах аргагүй ойрын жилүүдэд Монголд бас эрх зүйн шинэтгэлийн ийм хоёр дахь тийм том давалгаа бий болно гэж бодож байгаа. Тэр үед мэдээж улс төрчдийн янз янзын олон нийтийн санаа бодол янз янз л байгаа. Тэгэхээр анхны үндсэн хуулийг батлалцахад хувь нэмрээ оруулсан яах аргагүй зүтгэлтнүүд бол энэ 2 хүн байгаа. Монгол Улсын анхны ерөнхийлөгч ч гэсэн энэ дээр үндсэн хууль дээр бол бас голлох үүрэгтэйгээр оролцоно. Манай Бямбадорж дарга ч гэсэн бас УИХ-д олон удаа сонгогдож, Үндсэн хуулийн цэц анхны шатанд бас УБХ-д ч байсан байх тиймээ.

Тэгээд энэ утгаараа бол цаашдаа Үндсэн хуулийн цэцэд яг ийм туршлагатай хүмүүс байж, Үндсэн хуулийн цэцийн үйл ажиллагааг авч явах тэр тусмаа Монгол Улсын үндсэн хуулийн гол ноён нурууг бол цаашаа авч явах байх аа гэж бодож байна. Тэгээд залгуулаад хэлэхэд энэ удаагийн УИХ-ын бас тодорхой түвшинд үндсэн хуульд өөрчлөлт оруулах бас хүсэл зориг бол байгаа. Үндсэн хуульд нэмэлт, өөрчлөлт оруулах журмын тухай хуулийн төслийг одоо бид нар үндсэндээ бэлэн болгочихсон, УИХ хэлэлцээд шийдэх юм бол бас зарим нэг өөрчлөлтүүдийг хийхэд бас энэн дээр бас Үндсэн хуулийн цэц маань бас Үндсэн хуулийнхаа ноён нурууг бариад, ингээд үндсэн хуулийгаа бас боловсронгуй болгох, цаашлаад эрх зүйн шинэтгэлийг цаашаа явуулахад бас Үндсэн хуулийн цэц зөвхөн одоо бас Үндсэн хууль зөрчсөн эсэхийг дүгнэлт гаргаад зогсохгүй өөрөө бас санал санаачлагатай байх бололцоо бас харагдаад байдаг.

Тэгээд энэ дээр бас 2 гишүүн маань, нэр дэвшигч маань тус нэмэр болж ажиллах байх аа гэж бодож байна. Тэгээд энэ бол манай эрх зүйт төрийг бий болгоход хувь нэмрээ оруулж чадах ийм л хүмүүс гэж ойлгож байгаа учраас би дэмжиж байна. 

Ө.Энхтүвшин: -Баярлалаа. Бат-Үүл гишүүн.

Э.Бат-Үүл: -Би дахин улиран томилогдох болж байгаа гэдэгт эргэлзэхгүй байна. Тэгээд тэр нь ч зөв шийдвэр байх аа гэж бодож байна. Одоо бид нар яах аргагүй Үндсэн хуулийн цэцийн энэ туршлагатай, энэ үндсэн хуулийн үзэл санаагаа өөрсдөө нэлээн гүн гүнзгий ойлгосон ийм бүрэлдэхүүнтэй байлгах явдал нь зарчмын ач холбогдол болоод байгаа юм л даа. 

Тэгэхдээ би Үндсэн хуулийн цэцийн 2 дахин томилогдох гишүүддээ хандаж нэг хүсэлт байгаа юм. Энэ бол зүгээр миний таамаглал юм. Зүгээр л миний одоо бодож байгаа, би энийгээ Их Хурал дээр удаа дараа хэлээд байгаа юмаа бас. Ер нь ойрын ирээдүйд, тэр дотроо ирэх хавраас монголын төрийн шандсыг сорьсон тийм үйл ажиллагаа явах юм болов уу гэж бодоод байна. Монголчууд энэ үндсэн хуульд 92 онд батлагдсан шинэ ардчилсан үндсэн хуулинд хэр их үнэнч, тууштай зогсож чадах юм бэ гэдэг ийм шалгуур ирнэ. 

Миний таамаглаж байгаагаар ирэх хавраас болох болов уу гэж бодож байна. Яагаад вэ гэхээр одоо ер нь нийгмийн улс төрийн амьдралын хүрээнд болж байгаа үйл явдлуудыг хараад байхад яах аргагүй ийм сэжиг төрөөд байна л даа. Тэр үйл явдал нь юу болоод байна вэ гэхээр зэрэг нэг талаас энэ 2008 оны сонгуулиар ард иргэдээс сонгогдож гарч ирсэн үндсэн хуулиар байгуулагдсан, энэ УИХ төрийн эрх барих дээд байгууллагыг ямар ч утга учиргүй гутаах явдал бол бүр газар авчихлаа л даа. Ямар нэгэн тийм үндэслэлгүй, ямар нэгэн тийм эрүүл саруул байр суурьгүйгээр зүгээр л ерөөсөө л зүгээр энэ бөөлждөг болчихлоо. Одоо энэ бол яаж байна вэ гэхээр зэрэг парламентад яг үнэндээ энэ Их Хурлын ч асуудал ч байгаа юм биш. Нэр төрийн асуудал биш. Зүгээр л парламентат ёсыг энэн дээр давхар ерөөсөө парламентын засаглалыг ерөөсөө эг маггүй сүйдлэх тийм үйл ажиллагаа явж байна.

Би бүр одоо энийг хараад л байна. Ерөөсөө бүр тийм зүгээр л ямар нэгэн тийм эрүүл саруул яриагүй, зүгээр л утга учиргүй үгүйсгэж. Одоо жишээ нь энэ 76 гишүүн бол 76 хүн дураараа ирээд л төр бариулж байгуулж тоглосон юм ерөөсөө байхгүй л дээ энэ чинь. Яг л үндсэн хуулийнхаа дагуу парламентыг шүүмжлэлгүй яахав. Би бүр шүүмжлэхийн төлөө байдаг. Гэхдээ энэ шүүмжлэл бол одоо бас нэг тийм үндэслэлтэй, Ийм үндэслэлгүй зүгээр л парламентыг нохой наадам болгодог, амьтны элэг доог болгодог энэ явдал бол 20, 30-аад онд яг европт болсон. Тэр нь ч бол их тодорхой зорилготой байсан.

Одоо яг тийм юм болоод байна. Тэгээд энэ парламентын легитив шинж чанарыг моральный аягүй үгүйсгэж байна. Бүр ёстой одоо моральный авч үзэхэд бол ер нь даанч дээ гэмээр ийм байдалтай болгож байна л даа. Тэгээд би энийг Бямбадорж дарга, Очирбат гуай хоёрт яагаад хэлээд байгаа гэхэд гэтэл яг энэнтэй зэрэгцээд хажууд нь одоо энэ иргэний байгууллагууд зарим нэг байгууллагуудаас үйл ажиллагаа явуулах гэж байна л даа. Яагаад энэ дээр одоо жишээ нь дуугай байгаад байгааг би одоо болтол ойлгохгүй байгаа юм. Тэр нь ямар үйл ажиллагаа явах гээд байна вэ гэхээр энэ сум бүрээс сонгууль явуулж, сумын иргэдийн дунд сонгууль явуулаад, Их Хуралдай гэдэг ийм байгууллагыг байгуулах ийм үйл ажиллагаа явуулна гэдгээ зарлаад байна.  

Одоо 400 хэдэн сумтай, тэндээс одоо ингээд нөгөө хуучин цагийн депутат гэж өөрийгөө ойлгочихсон сонгууль явуулчихсан гэж ойлгоод, энэ хавар орж ирээд, тэгээд бид нар одоо УИХ бол бид үндсэн хуулийн дагуу сонгуулиар гарч ирсэн улсууд гэхэд бид бас сонгуулиар гараад ирсэн гээд. Ингээд төрийг хоёрдуулах гэсэн ийм бодлого явах нь шиг байна. Энийгээ зүгээр зарлачихсан юм л даа. Уг нь бол төрийн сонгууль гэдэг бол УИХ-ын онц бүрэн эрхийн асуудал. Намын дотоод сонгууль гэдэг бол тус тусдаа асуудал шүү дээ уг нь. Тэр иргэний нийгмийн байгууллага дотроо сонгууль хийх нь тусдаа асуудал болохоос биш харин төрийн сонгуультай ижил сонгуулийг зарлах тухай ярьж байна гэдэг бол яг үнэндээ үндсэн хууль зөрчиж байгаа байхгүй юу.

УИХ-ын онц бүрэн эрхийн асуудал. Тэгээд аягүй бол энэ аль аль талаасаа, одоо УИХ-ын легитив чанарыг бол одоо бүр ёс суртахууны талаас нь үгүйсгэх хандлага газар аваад, нөгөө талаас нь одоо сонгууль гэж адилхан сонгогдсон гэдэг ийм легитив чанар олж авах гэсэн улс төрийн үйл ажиллагаа яваад, энэ хоёр харин туйлдаа хүрэх юм бол их том сонголтын өмнө бид нар ирэх нь шиг байна гэж Бямбадорж даргаа би бодоод байгаа юм.

Та туршлагаас бол 17-нд энэ яг ингэсэн юм л даа. Цэргийн зөвлөл гэж байгуулаад л сонгууль хийгээд л, ажилчдын зөвлөл гэж байгуулаад л сонгууль хийгээд л тэгээд тэр үеийн ДУМ-ыг гишгээд л гарсан байхгүй юу ерөөсөө тэгвэл. Нэн ялангуяа Монгол орон чинь өнөөдөр өрсөлдөх юм ихтэй байна, байгалийн баялаг ихтэй байна. Одоо би энүүхэндээ хэвлэл, мэдээллийнхэнд хандаж хэлэхэд одоо манайтай энэ байгалийн баялгийн асуудлаар яриа ярихдаа их түвэгшээдэг болчихлоо. Нэн ялангуяа 2 хөрш одоо их гайхдаг. Үгүй одоо ингээд Ерөнхийлөгч, Ерөнхий сайд нарын яриад тохирчихно гэж ойлгохоор парламент дээр очиж ярина гээд ийм хачин юм яриад байдаг гээд ингээд гацаагаад гээд ингээд. Тэгээд энэ парламентад бол нэг тийм парламентат ёсонд дургүйцэх байдал хаа хаанаа гараад ирлээ л дээ.

Тэгээд би ийм нэг сонголт ирэх нь шиг байнаа, ийм нэг жаахан түвэгтэй байдал үүсэх юм шиг байна даа гэж болгоомжлоод байгаа юм. Би манайд нэг жаахан зовлон байдаг юм. Нэн ялангуяа УИХ-ын гишүүдийнхээ нэр дээр шүүмжлэхэд бол яагаад вэ гэхээр болоогүй явдалд их тоомжиргүй ханддаг, болсон хойно нь их паникт ороод салдаггүй. Тэгээд л нэг тэвдсэн, гайхсан, уулгалсан тийм л. Тэгээд нэг жаахан яагаад ч юм зүрх зориг дутамгай байх шиг санагдаад байдаг юм. 

Тэгээд нэг юм болчих юм бол коко авах гээд л тэр УИХ-ыг зүгээр нэг жүжгийн тайз болгоод үзэж тарчихдаг. Тэгээд ийм үед л бид цэцдээ найдахаас өөр аргагүй болоод байгаа юм. Одоо бол зарим нэг үзэл санаа нь ч гарсан. Зарим нэг улс төрийн тодорхой намууд ч хэлсэн шүү дээ. Ер нь бол одоо бол хүчээр төрийн эрхийг авнаа гэж. Тэгэхээр энэ үндсэн хуульт ёсоо сахих тэр санаа бодол, энэ үндсэн хуулиа ёстой нэг нүдний цөцгий мэт хайрлах санаа бодол бид нар хатуу нэгдмэл байр суурьтай, нэгдмэл гэдгийг би хуйвалдах гэдгээр нь яриагүй байна шүү тиймээ. Зүгээр л ерөөсөө энэ үндсэн хуулийг ёстой ямар ч үнэ цэнээр хамгаална. Хэрвээ энэ үндсэн хууль руу дайрсан байх юм бол 90 оны бид нарын энэ ололт руу дайрсан байх юм бол, 92 онд бид нарын энэ баталсан үндсэн хуулийг нулимах гэж оролдвол бид бүх хүчээ л хэрэглэнэ. Тэрийг зогсооно гэсэн ийм бодлыг бид тууштай баримаар юм шиг байна лээ.

Манай үндсэн хуульд дутуу юм их бий. Гэхдээ одоо ингээд өнгөрсөн хугацаанд 20 жил харахад манай үндсэн хуулийг бол гадныхан ч  маш их ярьж байгаа. Энэ үнэхээр гайхалтай үндсэн хууль байлаа гэж. Ийм үндсэн хуульт ёсоо хамгаалах тэр үйл ажиллагаан дээр хэдүүлээ ирэх энэ сорилтон дээр хамтарч үнэт эд зүйлсээ хамтарч ойлгож, хамтарч байя гэж хэлмээр байна.

Ө.Энхтүвшин: -Тэмүүжин гишүүн.

Х.Тэмүүжин: -Орж ирж байгаа 2 хүнтэй холбоотой гэхээсээ илүүтэйгээр хэлэлцэж байгаа УИХ-ын гишүүдтэйгээ, Төрийн байгуулалтын байнгын хороотойгоо холбоотой хоёр л юм яримаар санагдаад байгаа юм. Нэг нь үндсэн хуулийн цэцийг бид нар ер нь бол үндсэн хуулийн шүүх гэж ойлгож байгаа юм уу, эсвэл нэг зөвлөл маягийн шүүхээс хамаагүй дутуу эрх мэдэлтэй зохион байгуулалт, процесс нь бас хязгаарлагдмал байдаг тийм зүйл гэж ойлгож байгаа юм уу гэдэг дээр л нэг асуудал байна л даа. 

Үнэхээр Үндсэн хуулийн цэцийг Иргэний үндсэн хуулийг … эрх мэдэл байрлалтыг сахиулдаг эрх зүйт ёс, үндсэн хуулийн суурь бүтцийг хамгаалдаг тийм хэмжээний шүүх мөн гэж ойлгож байгаа юм бол бид хүссэн хүсээгүй шүүхэд шүүгчдийг аваачдаг тэр журмын дагуу асуудлыг хэлэлцдэг тийм процедур руу орохоос өөр аргагүй ээ. Яагаад энэ үгийг би хэлж байна вэ гэхээр яг энэ 2 хүн томилогдох тэр үед би судлаач байсан, гудамжинд байсан. Тэр байр сууринаасаа салаагүй байна. Өөрчлөгдөөгүй байна. Үндсэн хуулийн цэц улс төрчдийн моорог байж болохгүй ээ, улс төрөөсөө буугаад, тэгээд халамжийн юм шиг очдог тийм албан тушаалын талбар байж болохгүй ээ. 

Тийм учраас шүүгчдэд тавьдаг шалгуур шаардлагаараа сонгон шалгаруулдаг тийм журам руугаа явахгүй юм уу? Ядаж хуулиа одоогоор хийж чадаагүй бол улс төрчид нь бас улсын тийм хүсэл эрмэлзэлтэй байдаггүй юм уу гэдэг асуудлыг хөндмөөр санагдаад байдаг юм. Тэгэхгүй бол үндсэндээ уул нь бол үндсэн хуулийн чинь ард шинжлэх ухаан нь хөгжил нь гээд нэлээн олон том зүйлүүд байгаа шүү дээ. Харамсалтай нь 20 жилийн түүхээр харахад Үндсэн хуулийн цэцээс гарсан шийдвэрүүд шинжлэх ухаан руугаа үндсэн хуулийг хөгжих хөгжил рүүгээ алхсан шийдвэрүүд нь тун бага байгаа юм. Бүх судлаачдын үнэлгээн дээр гарч байгаа шүү. Энийг зүгээр санаанаасаа зохиож хэлээгүй. 

Харин ч эсрэгээрээ тийм сонирхлын зөрчилтэй юм шиг, улс төр юм шиг тийм шийдвэрүүд гараад байгаа. Тэгээд ийм байдлаас салахын тулд бид тэнд очиж байгаа боловсон хүчин, тэнд очиж байгаа томилгоогоо аягүй сайн харах ёстой. Яахав 2 нам хуваагаад нэг нэг хүнээр нь тавьж болно л доо. Гэхдээ энэ үндсэн хууль гэдэг чинь 2 намын асуудал биш үндсэн хууль гэдэг бол Монгол Улсын хөгжил, Монгол Улсад амьдарч байгаа иргэдийн эрх, эрх чөлөөний баталгаа, ардчиллын өөрийнх нь суурь, зарчмуудыг бэхжүүлдэг зүйл шүү дээ. Тэгээд энийгээ эргэж нэг бодож харж, ер нь Төрийн байгуулалтын байнгын хороон дээрээ УИХ-ын хэмжээнд үндсэн хуулийн цэцийг тойрсон эрх зүйн орчныг сайжруулах чиглэл дээр нэг дорвитойхон алхам хийхгүй юм уу. 

Тэгэхгүй бол цэцийн гишүүд нь дотроо орон тооны, орон тооны бус гээд ангилалтай. Давхар ажил эрхлэлт нь хэрээс хэтэрчихсэн. Шийдвэрүүд нь бүрхэг гээд аягүй олон зүйлүүд бий шүү дээ. Дээр нь эрх хэмжээ дутмаг. Иргэний үндсэн эрхтэй холбоотой ямар ч маргааныг шийддэггүй, иргэдийн үндсэн эрх нь зөрчигдөөд л байдаг, зөрчигдөөд л байдаг тэрийг хамгаалдаг эрх зүйн тогтолцоо ерөөсөө байхгүй болчихсон. Эрх мэдэл хуваарилах зарчим алдагдаад л байдаг. Тэрийг шийддэггүй, ганцхан ноолдог юмтай. Тэр нь УИХ гэдэг л нэг байгууллагыг ноолох эрх мэдэлтэй. Тэр нь шинжлэх ухааны, үндсэн хуулийн гэхээсээ илүүтэйгээр заримдаа улс төрчдийн гар, хөл болчих гээд байдаг нэг ийм л юм байгаа шүү дээ. 

Тэгээд энэнийхээ зүйлийг бас нэг ярилцвал яасан юм. Тэгэхдээ энэ 2 хүн орж ирж байгаатай далимдуулаад үг хэлчихлээ. Тэгснээс биш энэ 2 руу хаягласан юм нь бага байлаа. 

Ө.Энхтүвшин: -Өнөөдөр бол энэ асуудлаа шийдье. Ер нь яваандаа ингэх юм биш үү л гэж яриад байгаа юм байгаа биз дээ Тэмүүжин гишүүн ээ. Тиймээ энэний дараа. Өнөөдөр бол энэ үйлчилж байгаа хуулийнхаа хүрээнд энэ 2 гишүүнийхээ талаар ярилцана л даа. Тэгээд хугацаа нь дуусчихаад байгаа юм. 9 сарын 28-ны өдрөөр хугацаа дуусчихаад байгаа. 

Тийм учраас энийг яаралтай бүрдүүлэх учиртай л даа. Өөр санал хэлэх хүн байна уу? Сайханбилэг гишүүн.

Ч.Сайханбилэг: -Манай цэц одоо бас хууль эрх зүйн шинэ орчинд ажиллахаар болчихсон. Их Хурлаас өөрсдийнхөө хамаарлыг хуулиар бол бас алга болгосон л доо. Одоо бол үнэхээр нээрээ бас уран сайхны хэтрүүлгээр нэг хэсэг нөгөө дээрээ зөвхөн тэнгэр ярьдаг байсан, тэр рүүгээ бол ер нь  дөхчихсөн хуультай болчихсон шүү дээ. Дүгнэлтээ оруулж ирж нэг танилцуулчихаад тэгээд гараад явчихдаг. Би өнөөдөр бид нарын энэ шинэ ардчилсан үндсэн хууль баталснаас хойш 20 жил өнгөрөөд, өөрчлөх ёстой, сайжруулах ёстой зүйлүүд бол байгаа. Гэхдээ энэ орчиндоо энэ нэг төрийн байгууллагуудын институц хоорондын харилцаан дээр би бас энэ цэцийн гишүүдийг цаашид бас анхаарч ажиллаасай гэж ингэж хүсмээр байгаа юм.

Батлагдах үедээ бол энүүгээр их л сайхан гоё тийм зөөлөн чихтэй хүмүүс яваад байдаг. Батлагдсаныхаа дараа одоо ер нь тэгээд л түрүүний зарчмаар ажиллаад унах юм бол энэ төрийн институц хоорондоо улам л холдоод, улам нөгөө бодлогын нэг нэгмөр цогц ойлголтууд нь улам янз бүр болж тайлбарлагдах ийм нөхцөл байдал үүсээд байгаа юм. Тийм учраас ялангуяа энэ Цэцэд суусан улирч байгаа энэ гишүүд маань энэ тал дээр хувь хүнийхээ хувьд ч тэр, хуульчийнхаа хувьд ч тэр бас нэлээн тийм цаашдаа бодолтой ажиллаасай гэсэн ийм хүсэл байдаг.

Бид нарын одоо хамгийн ойрын үед шийдэх том асуудал бол би бол Их Хурлын сонгуулийн тухай хууль гэж ингэж харж байгаа. Энэ сонгуулийн хуулиндаа бас бид нар жаахан нэг дэвшил авчирч чадах юм бол Их Хурал дээр гарч байгаа шийдвэрүүд хөгжлийн бодлоготой уялдаж зөв гарах энэ тал руугаа алхам тавих болов уу гэж ингэж боддог. Тэгээд нэг эх газрын хуульчдынхан шиг нэг ганцхан үг дээр тоглоод л, шууд шууд бус, гишүүн шууд сонгоно, шууд сонгохгүй гэсэн энэ асуудлууд дээр үнэхээр аль аль талдаа бол тайлбар нь байдаг. Гэхдээ хуулийн аль аль тал дээр тайлбар байхаас гадна ерөнхий нэг хуулийн логик, ерөнхий хуулийн концепци, ерөнхий бас нэг хөгжлийн зүйлүүдтэйгээ холбож, энэ асуудлуудаа цэцийн гишүүд харж үзээсэй гэж ингэж хүсч байгаа юм.

Ер нь бол цэцийн гишүүдийг Их Хурлаар орж ирэх дунд нь асуудаг. Хувь хүнийхээ хувьд ерөнхийдөө Монгол Улсын хууль тогтоох засаглал бүрдэж байгаа пропорциональ тогтолцоо бол үндсэн хуультай харшилж байгаа зүйл байхгүй гэдгээ батлагдаж байгаа хүн болгон өөрөө Их Хурал дээр хэлдэг. Тэгээд сонгогдож очсоныхоо дараа өөр болчихоод байдаг. Би ерөөсөө хувь хүнийхээ хувьд ойлгодоггүй юм ярьж байгаа зүйлүүдийг. Тэгээд энэ нэг хөгжлийнхөө бодлоготой нийлсэн шийдвэрүүд дээр энэ хууль тогтоомжтойгоо нийлүүлж ажиллах тал дээр бас Цэц маань цаашид жаахан анхаарч, энэ хөгжлийнхөө бодлогыг дэмжээсэй гэдэг ийм л хүсэл байгаа юм. Тэгээд удаан сонгогдсон, урт хугацаанд ажиллаж байгаа энэ Цэцийн гишүүд маань бас үлгэр дууриалтай энэ асуудлууд дээр хандаасай гэж ийм зүгээр хувийн хүсэл байгаа юм. Тэгээд өөр ч бол хэлэх юм алга даа.

Ө.Энхтүвшин: -Энхбат гишүүн.

Д.Энхбат: -2 гишүүний …-ийг дэмжиж байна. Гэхдээ өнөөдөр би нэг зүйлийг товчхон саналаа хэлэх гэсэн юм. Юу вэ гэхээр би өөрөө үндсэн хуулийн мэргэжилтэн биш, гэхдээ үндсэн хуулийг уншаад, судлаад, мэргэжлийн хүмүүстэй зөвлөлдөөд байхад сүүлийн жилүүдэд ялангуяа 2000 оноос хойш Монгол Улсад батлагдаж байгаа органик хуулиуд, мөн томоохон хуулиуд бол үндсэн хуулийн зарчмуудаас нэлээн хазайсан тийм дүр зураг харагдаад байгаа. Энэ маань ч өөрөө монголын улс төрийн болон засаглалын, хямралын зарим эх үүсвэрүүдийг дотроо агуулаад байгаа. Ялангуяа улс төрийн намуудын байр суурь буцаж бэхжих, социализмын үеийн нам төвтэй нийгмийн тогтолцоо руу хальтрах, тэр нь төв төвтэй хэлбэрээр илрэх ийм зүйлүүд ажиглагдаж байгаа.

Тэгэхээр би Тэмүүжин гишүүний хэлсэн ялангуяа Бат-Үүл гишүүний хэлсэн эд нартай зарим зүйл дээр тодруулаад хэлэхэд үндсэн хуулийн цэц маань 92 оны үндсэн хуулийнхаа үзэл санааг бол нэлээн хатуу барих ийм цаг үетэй тулгарч байгаа юм болов уу гэж бодож байна. Нэг талаас нь бол Бат-Үүл гишүүний сануулаад байгаа иргэний нийгмүүд, нийгмийн хөдөлгөөнүүд, иргэдийн дунд бол 92 оны үндсэн хуулиа өнөөдрийн төр бол ерөнхийдөө баримтлахаа больжээ гэдэг ийм дүгнэлт, уур амьсгал их явж байгаа.

Нөгөө талаас нь үнэхээр монголын төр маань өөрөө ч гэсэн одоо сүүлийн үеийн засаглалын … хямрал, ялангуяа энэ төрийн системийн задрал эд нарыг хараад байхад бол үндсэн хуулийг маань сайнаар ч, муугаар ч тэр хоёр талаас нь ийм … хийх гэсэн оролдлогууд их явагдаж эхэлж байх шиг байна. 

Тэгээд үндсэн хуулийн цэцэд нэр дэвшиж байгаа 2 хүндээ монголын улс төрийн бас нэг намын даргын хувьд бол хүсэлт хийхэд 92 оны үндсэн хууль бол үнэхээр үзэл баримтлал бол хүн төвтэй, хүний эрхийг голдоо тунхагласан үндсэн хууль байгаа. Харин өнөөдрийн манай улс төрийн нөхцөл байдал бол энэнээс нэлээн өөр байгаа учраас та бүгд энэ дээр үндсэн хуулийнхаа зарчмыг хатуу барих дээр илүү анхаарч ажиллаасай гэж хүсч байна. Тэгээд та бүгдийн ажилд амжилт хүсье.

Ө.Энхтүвшин: -Ингээд үг хэлэх гишүүд дууслаа. Үгээ хэлж дууслаа. Одоо саналаа хураая. Бат-Үүл гишүүн саналаа энд өгчихөөд явлаа.

Үндсэн хуулийн цэцийн гишүүнээр Жамсрангийн Бямбадорж, Пунсалмаагийн Очирбат нарыг дахин томилж улираан ажиллуулах нь зүйтэй гэж үзэж байгаа гишүүд гараа өргөнө үү. Нэг нэгээрээ явах уу, за нэг нэгээрээ явчихъя.

1.Жамсрангийн Бямбадоржийг зүйтэй гэж үзэж байгаа гишүүд гараа өргөнө үү. 12-11. 

2.Пунсалмаагийн Очирбатыг дэмжиж байгаа гишүүд гараа өргөнө үү. 12-11.

Ингээд зүйтэй, дахин томилж, улираан ажиллуулах нь зүйтэй гэдэг саналыг Байнгын хорооны гишүүд дийлэнх олонхи нь дэмжлээ. Энэ тухай саналаа бид УИХ-ын даргад өргөн барина. УИХ-ын дарга, Хууль зүйн байнгын хороонд энэ саналаа оруулна. Улмаар нэгдсэн хуралдаанд орох юм байгаа юм.

Ингээд нэгдүгээр асуудлаа хэлэлцэж дууслаа. Бямбадорж дарга үг хэлэх гэж байна уу.

Ж.Бямбадорж: -Бид нарт Монгол Улсын анхны ерөнхийлөгч, Үндсэн хуулийн цэцийн гишүүн Очирбат бид хоёрт итгэл үзүүлж, дахин томилуулахаар нэр дэвшүүлж байгаа Байнгын хорооны гишүүд та бүхэнд баярлалаа. Хэрвээ бид томилогдвол үндсэн хуулинд заасан үүргээ урьдын адил нэг төртэй биелүүлэхийн төлөө чармайн ажиллах болно. Та бүгдийн итгэлийг биелүүлэхийн төлөө зүтгэх болно.

Ө.Энхтүвшин: -Баярлалаа. Та бүхэнд амжилт хүсье.

Хоёр дахь асуудлаа хэлэлцэж эхэлье.

Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг хийхээр байна. Ингээд энэ хуулийг санаачилсан УИХ-ын гишүүн Дондог нарын зэрэг гишүүд байж байгаа.

Хэлэлцэх эсэхээ нэлээн эрт хийчихсэн. Өнөөдөр анхны хэлэлцүүлэг. Асуулттай гишүүн байна уу төсөлтэй холбогдуулж. Хурлын нарийн бичгийн даргын асуудал байгаа шүү дээ бүх шатны хурлын нарийн бичгийн дарга. Асуулт алга байна. Үг хэлэх гишүүн байна уу? Үг хэлэх гишүүн байхгүй байна.

Энийг хэлэлцэх эсэхээ шийдэх үедээ нэлээн сайн ярилцсан л даа. Ойлгомжтой асуудал энэ бол бүх шатны Хурлын нарийн бичгийн даргатай холбоотой асуудал байгаа тиймээ. Энэ нэг хоёрдмол утгатай хуулин дээр болчихоод байгаа шүү дээ. Тийм учраас энийг нэг талдаа гаргаад, цэгцлээд ойлгомжтой болгоё гэдэг тийм утгаар оруулж ирсэн байгаа. Ингээд энэ асуудлыг дэмжиж байгаа санал хураалтыг явуулъя. 

Мөнх-Очир гишүүн үү?

Э.Мөнх-Очир: -Энэ асуудлууд нэлээн манайхан асуулт тавихгүй байгаа юм чинь ойлгомжтой асуудал байгаа. Тийм учраас бид нар одоо хэлэлцэх асуудал зөндөө байгаатай холбогдуулан анхны хэлэлцүүлгээр нь батлуулах ийм санал оруулах гэсэн юм. 

Ө.Энхтүвшин: -Ямар горимын санал гарчихав? Анхны хэлэлцүүлгээр баталъя гэсэн. Дондог гишүүн.

Д.Дондог: -Анхны хэлэлцүүлгээр батална гэсэн саналыг ерөнхийдөө дэмжиж байна. Энэ гуравдугаар зүйл дээр нэг ийм үг байгаа юм. Хурлын тэргүүлэгчдийн нарийн бичгийн дарга гэж өөрчилсүгэй гэж байгаа юм. Хоёрдугаар зүйл дээр нь болохоор зэрэг Хурлын дарга, нарийн бичгийн дарга орон тооны байна гээд заачихсан. Ингээд нэг Хурлын нарийн бичгийн дарга, Хурлын тэргүүлэгчдийн нарийн бичгийн дарга гэсэн хоёр өөр юм яваад байгаа учраас одоо энэ дээрээ харин нэг мөр болгоод батлаад гаргачих нь зүйтэй юм уу гэсэн бодолтой байгаа шүү дээ ер нь бол.

Шууд энүүгээр нь ингээд явуулчихаар зэрэг хоёр өөр нэр томъёотойгоор ингээд таслагдаад гараад явчих гээд байгаа юм бас. Редакци хийгээд тэргүүлэгчдийн гэдэг үгээ аваад, Хурлын нарийн бичгийн дарга гэдгээрээ бусад хуулиндаа явчихсан тэрүүгээр нь явчихвал шинэ юмандаа зохицоод явчихна гэсэн үг л дээ. 

Ө.Энхтүвшин: -Тэгэхээр тэр хуулийн төдийн төдөд ингэж өөрчилсүгэй гэдэг юм дагалдаж орж ирэхгүй юу?

Д.Дондог: -Уул нь тэгэх юм. Тэгэхдээ энэ хуулин дээрээ ярихдаа эхлээд зөв гаргачихмаар байна.

Ө.Энхтүвшин: -Энэ дээрээ юу? Энэ дээр яахав тэгж ойлголцоод протоколд тэмдэглэе л гэж байна л даа. Түүнээс биш яг хуулийнхаа нөгөө тийм хуулийн төдийн төдийг ингэж өөрчилнө гэж орж ирнэ л дээ.

Ж.Сүхбаатар: -Дондог даргаа, тэгэхдээ тэр чинь Төрийн албаны хуулинд бол Тэргүүлэгчдийн нарийн бичгийн даргаар нь адилтгана гэдэг нэр томъёо нь бол тэргүүлэгчдийн нарийн бичгийн даргаараа явж байгаа биз дээ? Хурлын гэдгээр явж байгаа юу.

Ө.Энхтүвшин: -Өөр санал хэлэх гишүүн байна уу? Байхгүй юу. Редакцийн юугаар нь уу. Ингээд санал хураалт явуулъя.

Монгол Улсын засаг захиргаа, нутаг дэвсгэрийн нэгж, түүний удирдлагын тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлэг хийхийг дэмжиж байгаа гишүүд гараа өргөнө үү. 11-11. 

Сая тэр Дондог гишүүний хэлээд байгаа бас санал солилцсон асуудлыг энэ протоколдоо тэмдэглээд, ер нь тэрийгээ нэг мөр болгох л цаашдаа бүх хуулиуд дээрээ энийгээ хараад нэг мөр болгох нь зүйтэй юм. Энийг ер нь протоколд тэмдэглээд тэгээд ажиллая.

Ингээд дэмжлээ. Энэ саналыг хэн. Мөнх-Очир гишүүний гаргасан горимын санал байгаа.

Энэ хуулийн төслийг анхны хэлэлцүүлгээр нь хэлэлцье. Тэгээд анхны хэлэлцүүлгээр нь хуулиа баталъя гэж үзэж байгаа гишүүд гараа өргөнө үү. 11-11.

Танилцуулах нь Мөнх-Очир гишүүн танилцуулъя. Батболд гишүүн.

Су.Батболд: -Ер нь энэ Иргэдийн төлөөлөгчдийн хурлын байгууллагын бид нар нөгөө сүүлд хуулиар Хурлын дарга гээд өөрчилчихсөн байхгүй юу. Яг энэ Хурлын дарга гэсэн нэр томъёо нь зөв үү, буруу юу гэдэг асуудал одоо хүртэл яригдаад байгаа юм л даа. Тэр хүн Хурлын дарга уу, эсвэл тэргүүлэгчдийн дарга уу, түрүүчийн дарга байсныг бид Хурлын дарга болгочихсон байхгүй юу. Аймгийн Иргэдийн төлөөлөгчдийн хурлын дарга, сумын иргэдийн төлөөлөгчдийн хурлын дарга болгосон. Энийг цаашдаа манай Төрийн байгуулалтын байнгын хороо ер нь авч үзээд, энэ чинь одоо хурлын дарга байх юм уу, эсвэл тэргүүлэгчдийн дарга байх юм уу. 

Одоо тэгээд Хурлын даргаа дагаад тэр нарийн бичгийн дарга бас Хурлын нарийн бичгийн дарга болчихсон юм байна л даа тиймээ. Энэ 2. Үгүй ээ, Их Хурал төлөөлөгчийн байгууллага хоёр чинь өөр шүү. Манайхан харин энийг хооронд нь холиод байдаг байхгүй юу. Нөгөө аймаг, нийслэлийнхэн хурлынх нь бас итгэчихсэн. Бага, Их Хурал шиг бодоод яваад байдаг байхгүй юу. Энэ чинь шал өөр асуудал шүү  дээ.

Их Хурал, Төлөөлөгчдийн хурал хоёр чинь шал өөр асуудал шүү дээ. Тэгэхээр одоо тэгээд Хурлын нарийн бичгийн дарга болчихож байгаа юм байна л даа. Гэтэл тэр хурал чинь өөрөө байнга.

Ө.Энхтүвшин: -Ярилцъя гэж байна л даа тиймээ. Энэ ямар ч байсан 2 өөр хурал яваад байна.

Су.Батболд: -Байнгын ажиллагаатай хурал биш байхгүй юу. Тийм тохиолдолд Хурлын нарийн бичгийн дарга, хурлын дарга байх юм уу. Тэр чинь зөвхөн чөлөөт цагт нь тэргүүлэгчид байнгын үйл ажиллагаа явуулж байдаг учраас Тэргүүлэгчдийн дарга байгаад Тэргүүлэгчдийн нарийн бичгийн дарга байх нь хамгийн зохимжтой байсан байхгүй юу. Би дотроо тэгж боддог. Хөдөө хүмүүстэй уулзахад ч гэсэн Хурлын дарга болгосон явдал чинь зөв юм уу, буруу юм уу, байнгын ажиллагаатай биш хурал дээр Хурлын дарга гээд өдөр тутам ажил хийгээд, цалин аваад байдаг хүн хэрэгтэй юм уу, үгүй юу гэж ярьж байгаа байхгүй юу. Энийг бас бодох ёстой юм.

Ө.Энхтүвшин: -Энийг ер нь ажлын хэсэг гаргаад нягталъя. Раш гишүүн. Энэ чинь уул нь асуудлаа хэлэлцчихсэн шүү дээ.

Р.Раш: -Зөв л дөө. Хурал хуралдахад тэгвэл тусад нь Хурлын дарга гэж сонгох уу, нөгөө тэргүүлэгчдийн дарга чинь бас Хурлын дарга байх заавал албагүй шүү дээ. 

Су.Батболд: -Хурлын дарга болгочихсон юм л даа. Тэгэхдээ тэр бол тийм биш.

Ө.Энхтүвшин: -Энийгээ ер нь Төрийн байгуулалтын байнгын хороон дээрээ нэг ажлын хэсэг гаргаад тэгээд нягталъя. 

Дараагийн асуудалдаа оръё. 

Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай УИХ-ын тухай хуулийн төсөл УИХ-ын гишүүн Бямбацогт, Сүхбаатар, Шинэбаяр нарын гишүүдийн санаачилсан төсөл байгаа. Хэлэлцэх эсэх байна.

Танилцуулгыг УИХ-ын гишүүн Бямбацогт хийнэ.

С.Бямбацогт: -Баярлалаа. УИХ-ын эрхэм гишүүд ээ,

Монгол Улсын Их Хурал жил бүр Монгол Улсын эдийн засаг, нийгмийг хөгжүүлэх үндсэн чиглэлийг баталдаг болоод даруй 18 жил болж байгаа. Үндсэн хуулиндаа бас яг энийг заасан байгаа. Харамсалтай нь жил ирэх тусам үндсэн чиглэлийн ач холбогдол бүдгэрч байгаа. Үндсэн чиглэлд улс орны эдийн засаг, нийгмийн хөгжлийн бодлогын томоохон арга хэмжээг заахаар тусгасан ч цаашид боловсронгуй болгох шаардлагатай олон асуудлууд байна. Үүний заримаас дурдах юм бол үндсэн чиглэлд тусгагдсан бодлого арга хэмжээ нь бодитой, үндэслэл сайтай төлөвлөгдөж чаддаггүй, төсөвтэй уялдаагүйгээс тухайн жилдээ хэрэгжихгүй болсон. 

Үндсэн чиглэлийн хэрэгжилтийг УИХ-аар хэлэлцэх эрх зүйн орчин бүрдээгүй байгаа юм. Дээрх шаардлагуудын улмаас хуульд өөрчлөлт оруулах тухай хуулийн төслийг санаачилсан. Энэ хуулийн төсөл маань 2 зүйлд өөрчлөлт орох юм.

Нэгдүгээр зүйл, Монгол Улсын Их Хурлын чуулганы хуралдааны дэгийн тухай хуулийн 25.2 дахь хэсэгт заасан Засгийн газар төсвийг зохиохдоо Засгийн газрын үйл ажиллагааны хөтөлбөр болон үндсэн чиглэлтэй нийцүүлнэ гэсэн хоёрдахь өгүүлбэрийг нэмнэ. Ингэснээр төсөв үндсэн чиглэлийн уялдаа холбоо сайжирч, түүний боловсруулалт болон УИХ-ын хэлэлцүүлгийн үйл явц нэлээн чамбайрах ач холбогдолтой гэж үзлээ. 

Мөн зүйлийн 25.6 дахь хэсэгт үндсэн чиглэлийг хэлэлцэхэд Ерөнхий сайд, Засгийн газрын гишүүд болон холбогдох бусад хүмүүс байлцана гэж оруулах гэсэн өгүүлбэр нэмье гэж байгаа юм. Энэ нэмэлтээр Монгол Улсын Их Хурлын чуулганы хурал дээр үндсэн чиглэлийг хэлэлцэхэд ямар албан тушаалтнууд оролцох ёстой вэ гэдэг тодорхой болж өгнө гэж үзэж байгаа.

Хоёрдугаар нэг асуудал бол УИХ-ын Дэгийн тухай хуулийн 46 дугаар зүйлийг бүхэлд нь өөрчлөн найруулах юм. Одоо хүчин төгөлдөр үйлчилж байгаа Монгол Улсын Их Хурлын чуулганы хуралдааны дэгийн тухай хуулийн 46 дугаар зүйлээр Засгийн газрын үйл ажиллагааны хэрэгжилт, тайланг хэлэлцдэг байсныг өөрчилж Засгийн газрын үйл ажиллагааны хөтөлбөрийн болон үндсэн чиглэлийн хэрэгжилтийг хэлэлцдэг болно. Үүнтэй холбогдуулан Дэгийг боловсронгуй болгохтой холбогдсон өөрчлөлтийг хийсэн болно. Хуулийн төслийн үндсэн хууль болон бусад хуультай нийцэж байгаа. 

Хуулийн төсөл батлагдсанаар үндсэн чиглэл болон түүний биелэлтийг УИХ-аар хэлэлцэх эрх зүйн орчин боловсронгуй болгоход ач холбогдолтой гэж үзэж байгаа. Хуулийн төслийг одоо өөрчлөлтийг оруулснаар нэмэлт санхүүжилт шаардагдахгүй. 

Анхаарал тавьсанд баярлалаа. 

Ө.Энхтүвшин: -Асуулт уу? Батболд гишүүн. Дараа нь Энхбат гишүүн.

Су.Батболд: -Энэ баахан хууль бид нар чинь хэлэлцэнэ орхичихсон байгаа шүү дээ. Их Хурлын тухай, Дэгийн тухай гээд. Яагаад тэд нарыгаа хэлэлцээгүй байж байж энэ өргөн барьсан хуулийг. Хэрэв хэлэлцвэл тэгээд нөгөө бусад өргөн барьчихсан, одоо хэлэлцэх гээд чадахгүй байгаа тэр хуулиудтайгаа хамтдаа хэлэлцэх хэрэгтэй шүү дээ. Тэгээд дотроос нь энийг аваад л, ганцхан 46-г аваад өөрчлөх нь ямар хэрэгтэй юм бэ нэгдүгээрт.

Хоёрдугаарт, энийг би Байнгын хорооны даргаас асууж байна л даа. Яагаад энэ хэлэлцэх эсэхийг нь оруулж байгаа юм бэ гэж. Түрүүчийн бид нар аягүй ач холбогдолтой олон хуулиуд өргөн барьчихаад хэлэлцэж чадахгүй байгаа шүү дээ. Ер нь үндсэн чиглэлийг одоо тэгээд энэ үндсэн чиглэлийг яахав үндсэн хуулинд байгаа байх аа тиймээ. Энэ шал хэрэггүй нэг мөрөөдлийн жагсаалт хэлэлцээд байгаа байхгүй юу. Тэгээд гишүүд баахан Засгийн газраас үндсэн чиглэл ороод ирдэг. Гишүүд тэгээд тэрэн дээр нь нөгөө л өөрсдийнхөө мөрөөдөж байсан хамаг юмаа ингээд жагсаагаад, сүүлийн хэдэн жил ингээд хараад байхад бид нар баахан мөрөөдлийн жагсаалт батлаад байгаа байхгүй юу. Гэтэл яг үндсэн чиглэл хэзээ ч төсөв дээр ард талдаа мөнгөтэй болж суудаггүй байхгүй юу. Тэгээд л баахан ярьж ярьж цаг алдаж алдаж, үндсэн чиглэл баталчихдаг, төсөв дээр очоод суухаараа шал өөр юман дээр мөнгө нь тавигдаад явчихдаг байхгүй юу. 

Ер нь одоо ингэж үндсэн чиглэл гэж шал хэрэггүй энэ мөрөөдлийн жагсаалтыг ярьж байх ёстой юм уу, үгүй юу гэсэн асуулт байгаа юм л даа. Тэгээд манай 2 залуу гишүүн санаачилсан юм байна. Энэ дээр ямар бодолтой байна. Бид нар ерөнхийдөө түрүүнд нь ярьж байгаад ерөөсөө Үндсэн чиглэл ер нь батлахаа боливол яасан юм, энийгээ хэлэлцэхээ боливол яасан юм гээд ингээд яриад байсан. Одоо тэгээд энийг заавал ч үгүй ингээд нарийсгаад, тийм болгоод байх хэрэг байна уу.

Ер нь зүгээр ингээд хараад байхад бид нар тэгээд хүн болгон тэнд өгүүлбэр оруулдаг, мөрөөдлийн жагсаалтанд тэр аймагт тэгнээ гээд. Диваажин шиг юм яриад л жагсаалт баталчихдаг, хэзээ ч хэрэгжүүлдэггүй, хэзээ ч тэр нь бодитойгоор төсөв дээрээ суудаггүй ийм байдаг байхгүй юу. Тэгэхээр энийг ингэж өөрчилж байх хэрэг байгаа юм уу гэсэн. Хоёрдугаарт энийг дараачийн тэр нөгөө хуулиудтайгаа зэрэгцүүлж хэлэлцэх хэрэгтэй гэсэн тийм саналтай байна.

Ө.Энхтүвшин: -Надаас асууж байна тиймээ. Энэ нөгөө хуулиудыг бол хэлэлцэх эсэхээ шийдчихсэн шүү дээ. Бид нар нэлээд эрт шийдчихсэн. Миний тийм бий болоод одоо УИХ-ын хэсэг гишүүдийн санаачилсан төслийг хэлэлцэх эсэхээ шийдчихсэн, дараа нь Сайханбилэг нарын зэрэг гишүүдийн өргөн барьсан төслийг шийдчихсэн. Дараа нь Батбаяр нарын зэрэг гишүүдийн өргөн барьсан төслийг бас хэлэлцэх эсэхээ шийдчихсэн. Одоо дахиад энэ орж ирж байна. 

Тийм учраас энийг одоо энэ Их Хуралтай холбоотой, Дэгтэй холбоотой хуулийн төслүүдийг бүгдийг нь нийлүүлээд хэлэлцэх эсэхээ шийдчихээд тэгээд дараа нь нэгдүгээр хэлэлцүүлэг хийхдээ бол авахыг нь аваад, авахгүйгий нь тэрийгээ хаяад, ингээд нэг удаадаа цэгцлээд авъя гэж бодоод байгаа юм л даа. Нэгдүгээрт тэр.

Хоёрдугаарт нь бол энийг чинь бид нар тохирчихоод 2 намын бүлэг, УИХ дээрээ тохирчихоод өнгөрсөн удаа бүр 4 сард хэлэлцээд эхэлчихсэн шүү дээ тиймээ. Энэ үндсэн чиглэлийг чинь. 4 сард хэлэлцээд эхэлчихсэн. Ингэж байж харин нөгөө төсөв, үндсэн чиглэлийнхээ бодлогуудыг хооронд нэлээн хугацааны хувьд зайтай байхаар чинь уялдуулах ийм бололцоо гарч ирэх юм гэж ярьсаар байгаад хийсэн л дээ. Тэгээд таны яриад байгаа яг тэр агуулгаар бол харин одоо бололцоотой болж нэлээн бололцоо хангагдвал хангагдана одоо. 4 сардаа хэлэлцчихээд тэгээд дараа нь төсөв чинь 9, 10 сард ороод ирэх үед тэр хооронд чинь энэнтэйгээ нэлээн уялдуулах л ийм бололцоотой болж байгаа юм л даа.

Тэгэхгүй бол яг зэрэг ингээд тавьчихаар чинь үнэхээр уялдах, уялдуулах бололцоо бол их л муу байгаад байгаа юм. Тэр талаасаа бид нар ярьсаар байгаад л энэ хуулийн төслийг ер нь тэгж санаа авч, Бямбацогт гишүүн өргөсөн байх гэж бодож байгаа юм. 

Су.Батболд: -Би ганцхан юм асуугаадахъя. Тэгэхээр ер нь гишүүдээс асуухад, тодруулаад асуучихъя. Үндсэн чиглэлийг боловсруулж батлуулах ажил нь Засгийн газрын ажил уу, эсвэл гишүүдийн ажил уу? Энд би бодохдоо гишүүдийн оролцоо их байх тусмаа энэ мөрөөдлийн жагсаалтаасаа хэзээ ч хазайхгүй байхгүй юу. Яагаад вэ гэвэл би ч гэсэн хүн болгон л одоо тэнд чинь тэр тойргийн асуудал энээ тэрээ юмаа оруулахыг бодоод байгаа байхгүй юу. Үндсэн чиглэл бол ерөнхийдөө би бодохдоо бодлогын шинж чанартай баримт бичиг байж, стратеги, дунд хугацааны хөтөлбөрүүд юмнуудаа харж байгаад энэ ийм юм байх юм байна гэхээс биш тухайн жилд яг хийх гэж байгаа ажлын тэрэн дээр төсөв шиг байшин барина, худаг гаргана гэж хийдэг ажил биш байхгүй юу? Энийг юу гэж бодож байгаа юм бэ?

Ө.Энхтүвшин: -Бямбацогт гишүүн товчхон хариулъя.

С.Бямбацогт: -Үндсэн чиглэлийг Монгол Улсын Их Хурлын тухай хуулийн 25 дугаар зүйлд бол УИХ аливаа асуудлыг өөрийнхөө санаачилгаар хэлэлцэж болно. Дараах асуудлыг одоо онцгой бүрэн эрхтэй хадгална гэсэн байдаг л даа. Энэ дээр бол үндсэн хуулийн 25.1.7-д төрийн санхүү, зээл, албан татвар, мөнгөний бодлого, улсын эдийн засаг, нийгмийн хөгжлийн үндсэн чиглэлийг тодорхойлж, Засгийн газрын үйл ажиллагааны хөтөлбөр улсын төсөв, түүний гүйцэтгэлийн тайланг батлах гээд орчихсон байгаа.

Тэгэхээр бол үндсэн чиглэлийг хэлэлцэж батлах асуудал бол үндсэн хуулинд зааснаараа УИХ-ын онцгой бүрэн эрхийн асуудал болж байгаа юм. Харамсалтай нь бид одоо улсын төсвийг хэлэлцэхдээ төсвийн хүрээний мэдэгдэл гэж гаргадаг. Төсвөө батлах гэж 2 сар болдог. Төсвийн гүйцэтгэлээр төсвийн хариуцлага гэж нэлээн ярьдаг. Энэ үүднээсээ төсвийн хэрэгжилт, төсвийн хяналт, төсвийн хариуцлагын тогтолцоо бол нэлээн сайн болсон байх.

Үндсэн чиглэл маань сая үндсэн хуулинд зааснаар Засгийн газрын үйл ажиллагааны 4 жилийн мөрийн хөтөлбөр дээр тулгуурлаж, 4 жилийн мөрийн хөтөлбөрийг хэрэгжүүлэх жилийнх нь төлөвлөгөө болдог. Тэр төлөвлөгөөн дээр үндэслэл төсөв маань зохиогдох ёстой байтал төлөвлөгөөгөө бид нар хэлэлцдэггүй болохоор хэлэлцэж үнэлэлт дүгнэлт өгдөггүй болохоор өнөөдөр төсөв дээр бүх ач холбогдол өгөөд явчихдаг, сая таны хэлдгээр үндсэн чиглэл маань хий хоосон мөрөөдлийн жагсаалт болдог. Үүнээсээ болж ач холбогдол нь буурч байгаа юм. Үүнийг сайжруулж, үндсэн чиглэлээ хэлэлцдэг болъё. Үндсэн чиглэлээ хэлэлцэж, үнэлэлт дүгнэлт өгдөг байя гэдэг байдлаар тодорхой УИХ-ын дэгийн тухай хуулинд тодорхой өөрчлөлтүүд оруулъя гэж санаачилж байгаа юм.

Ө.Энхтүвшин: -Сүхбаатар гишүүн.

Ж.Сүхбаатар: -Нэмээд хэлэхэд, ийм л дээ. Батболд гишүүн өөрөө сайн мэдэж байгаа. Өөрөөр хэлэхэд ер нь үндсэн чиглэлийг хэрэгтэй юу, хэрэггүй юу гэдэг дээр Их Хурал дээр бид нар олон жил ярьж байгаа, Энэ бол олон жил яригдаж байгаа яриа. Гэхдээ энэ үндсэн чиглэлийн баримт бичгийг бид хийгээд явж байгаа. Үндсэн хуулийн утга санаа бол энэ бол өөрөө төсвийн, төсөв гэдэг бол өөрөө яг бодлого бас суудаг болохоос биш өөрөө бодлогын яг бүрэн үндсэн баримт бичиг, суурь баримт бичиг бол биш байдаг. Тэгээд бид бол харин бодлогоо анхаардаггүй, тэгээд тухайн үеийн одоо нэг урсгал шинжтэй тэр шийддэг төсөв дээрээ илүү анхаарал тавиад явчихдаг. 

Тэгэхээр бид нарын төсвийн параметрийг тодорхойлдог гол баримт бичиг бол төсвийн хүрээний мэдэгдэл энэ хаврын чуулганаар хэлэлцдэг болчихсон байгаа. Тэгэхээр нийгэм, эдийн засгийн хөгжлийн тэр үндсэн чиглэлийг тодорхойлж байгаа баримт бичгийг бид эхний жилдээ ингээд батлаад гаргачихлаа гэхэд тэрнийхээ биелэлтийг хавар яг ярьчихаад, тэгээд тэр төсвийн хүрээний мэдэгдлийн тэр төсвийн параметр болоод төсвийн бодлогын суурь болсон тэр баримт бичигтэйгээ уялдуулаад явах талаасаа нэгдүгээр ач холбогдол байгаа.

Хоёрдугаарт, энэ үндсэн чиглэлийг яг одоо бас өргөн барьж байгаа энэ бол тэр Засгийн газрын үйл ажиллагааны хөтөлбөрийн биелэлтийг бас цуг өргөн барьж ярилцах ийм боломжийг давхар агуулж байгаа. Ингэхээр хавар бол бид нэг талаас биелэлтээ, хуулийн биелэлтийг хянаж шалгадагийнхаа хувиар УИХ бол Засгийн газар ажил хийж байгаа тэр биелэлтийг нь яаж хийж байгаагий нь дүгнээд, нөгөө талаас ирэх жилийнхээ тэр төсвийг боловсруулах тэр боловсруулах ажилд нь оролцож байгаа. Тэгээд дараагийн асуудал бол Засгийн газрын тодорхой салбар хариуцсан албан тушаалтнуудад хариуцлага тооцох боломжтой болж байгаа. Сайд нар хийж байгаа, хийсэн ажлуудыгаа үнэлж дүгнүүлэх бололцоо бол яг чухамдаа эхний хагас жилд бий болдог.

Тэгээд энэ утгаараа бол хариуцлагын тогтолцоо, хяналтын тогтолцоо талаасаа бодлогын баримт бичгийг боловсруулж, тэрний биелэлтийг үнэлэх талаасаа бол энэ яг түрүүн Энхтүвшин даргын хэлдгээр бол бид нарын санаачилж байгаа энэ хуулийн төсөл бол зүгээр санаанаасаа биш олон УИХ-ын гишүүдийн, олон удаагийн яриа хөөрөө, санал бодол дээр ийм механизм бол одоогийн нөхцөлд хамгийн үр нөлөөтэй байж болох юмаа гэж ингэж үзэж байгаа.

Батболд гишүүний нэг асуултанд хэлэхэд бол энэ бол Дэгийн асуудал. УИХ-ын гишүүд оролцож байгаа бол та бүхэн дэгийг санаачилдагтай адилхан бид л бас адилхан Их Хурлын гишүүнийхээ бүрэн эрхийнхээ дагуу дэг санаачилж байгаа. Түүнээс үндсэн чиглэлийг бид боловсруулахад оролцохгүй, үндсэн чиглэлийг яаж хэлэлцэх вэ гэдэг дээр дэгийн асуудал дээр л би саналаа илэрхийлж, УИХ-д бүрэн эрхийнхээ дагуу оруулж байгаа л ийм асуудал байгаа.

Ө.Энхтүвшин: -Дондог гишүүн.

Д.Дондог: -Би нэг зүйл тодруулъя. Энэ түрүүн Энхтүвшин дарга ярилаа. Гишүүд бид нарын өргөн барьсан УИХ-ын тухай хууль, УИХ-ын чуулганы хуралдааны дэгийн тухай хууль гээд ажлын хэсэг, гишүүдээс өргөн барьсан хуулиуд бий шүү дээ. Хэлэлцэх эсэхийг нь шийдчихсэн байгаа. Тэгээд энийг одоо ер нь хэзээ хэлэлцэх вэ, энэ бол одоо гадна дотны байгууллагаас хамаарахгүй, ямар нэгэн төсөв хөрөнгөнд боогдохооргүй дотооддоо хэлэлцээд шийдчих асуудал байгаа шүү дээ.

Тэгээд энийг одоо ойрын үед хэлэлцэх үү, энэ чинь хаврын чуулганаар хэлэлцэнэ гэж байгаад чадсангүй. Би Байнгын хорооны даргаас асууж байна л даа. Тэгээд намрын чуулганаар одоо ер нь хэлэлцээд гаргавал яасан юм бэ. Энэ дээр нэг зөрчилтэй байгаа юм бол би завсарлагааны асуудал гэж ойлгож байгаа. Тэгэхээр зэрэг одоо парламентын сая 20 жилийнхээ ойг хийчихлээ. Одоо 10 хоног, 20 хоногоор завсарлая гээд давхиад байх улс төрийн хүчин нэг их байхгүй биз дээ. Түр зуурын завсарлага, тэр хэлэлцэж байгаа асуудал дээрээ аваад л, хугацаандаа ороод үргэлжлээд явах бол яваад, явахгүй бол тэрнийгээ түр хойшлоод байж л байна биз. 

Тэгэхгүйгээр одоо ингээд өөрийнхөө юмыг боловсронгуй болгохгүй ингээд байгаад байхаар зэрэг бас одоо Их Хурал дээр тодорхойгүй юмнууд гарчих гээд, нөгөө нэг хуучин дутагдлууд нь давтах гээд ингээд байх юм. Тэгээд энийг даруйхан хэлэлцэх боломж байгаа юу. Энэ чинь их олон хуулийн төслүүд байгаа шүү дээ ер нь тиймээ. Гишүүдийн барьсан, ажлын хэсгийн барьсан, тэгээд дээрээс нь энэ орж ирж байна. Нэгтгээд хэлэлцэнэ гээд л цааш нь тавиад яваад байдаг. Тэгээд үндсэн одоо өөрийнхөө хуралдах ёстой дэг журмаа олигтойхон баталж авч чадахгүй бол Парламентыг ингээд гадна дотноос нь янз янзаар хэлж байна. Энэ бүхэнтэй бас холбоотой бодох асуудал биш юм уу гэсэн асуултыг тавьж байгаа юм.

Ө.Энхтүвшин: -Би одоо тэрийг олон удаа хэлсэн дээ. Өөрийнхөө байр суурийг бол олон удаа. Сүүлдээ бүр хэтрээд энэ танхимаасаа хэтрээд хэвлэл дээр ч хандчихсан, биччихсэн байгаа. Одоо АН-ын бүлгээс энийг би бүр дахин дахин одоо дахиад ч гуйя. Даруйхан шиг энэ хэлэлцүүлгийг хийе. УИХ-ын тухай хууль, Дэгийн тухай хуулинд нэмэлт, өөрчлөлт оруулах хуулийн төслөө энийг даруйхан хэлэлцье.

2 жил өнгөрлөө одоо түрүүчийнх нь 2 жил хэтэрлээ шүү. Тэр нэг завсарлага авдаг юмаа ч гэсэн энэ удаа нэг мөр хэлэлцээд л тэгээд явъя. Ер нь тэгээд энэ үндсэн хуулийн зөрчил болох гээд байгаа шүү. Яагаад вэ гэвэл Их Хурал асуудлыг олонхиороо шийднээ гэсэн Үндсэн хуулийн заалтыг энэ маань ер нь зөрчиж байгаа шүү. Тийм учраас би ер нь үндсэн хуулийн цэцэд ч гэсэн ханддаг юм билүү гээд энийг бас бэлтгээд байж байгаа.

Тийм учраас даруйхан хэлэлцмээр байна. Одоо тэгээд өнөөдөр 2 гишүүний өргөчихсөн, 3 гишүүний өргөсөн төсөлтэй хамтатгаад ерөөсөө энийгээ даруйхан хэлэлцээд, энэ 11 сарынхаа эхний хагас гэхэд баталсан байх ийм л би саналыг Их Хурлын удирдлагуудад тавина.

 Сайханбилэг гишүүн.

Ч.Сайханбилэг: -Энхтүвшин даргын хэлж байгаатай 100 хувь санал нэг байгаа юм. Бид нар бас бүлгээрээ ярьсан. Ер нь бас ингээд энэ асуудлуудаа нэг мөр шийдье, парламентын төлөвшилтөд ч өөрөө хэрэгтэй. Тийм учраас энэ асуудлуудаа нэг мөр шийдье. Харин одоо байгаа үүсчихсэн байгаа нөхцөл байдал, бүх юмаа үнэлж дүгнээд, бид нар энэ Дэгийн тухай багц хуулиуд дээр нэг үндсэн зүйл дээр л асуудал байгаа. Бүлэг дээр ч энийг ярьсан. Энэ чиглэлээр би бас Байнгын хорооны даргад байр сууриа илэрхийлсэн. Хэрвээ энэ асуудлаа бид нар шийдэж чадах юм бол бүх асуудлууд цаашаагаа батлагдаад явах ийм бололцоо харагдаад байна гээд. 

Тийм учраас Байнгын хорооны даргыг бас тийм хатуу байр суурь баримтлалгүй асуудлаа явуулах үүднээс бас тийм уян хатан энэ асуудалд хандаад, энэ асуудлуудаа явуулаасай гэж үнэхээр хүсч байгаа. Одоо би биенийгээ буруушаагаад ч юм уу хугацаа алдсан гэдэг утгаараа биш урагшаагаа хараад, энийгээ хурдан хугацаанд баталъя гэдэг рүүгээ очмоор байна. Тэгээд мэдээж энэ асуудлаараа бол харилцан ойлголцож байж энэ асуудал батлагдах ийм шаардлага байгаа. 

Ер нь одоо хуулийн орчин ч гэсэн өөрөө тийм шүү дээ. Тийм учраас ойлголцоод, бүлгээс би тодорхой санал тавьсан. Тэгээд энэ саналуудыг бас олонхийн бүлэг маань хэлэлцээд, хэрвээ боломжтой гэж үзэх юм бол энэ бүх хуулиуд батлагдах бололцоо нь бол байгаа. Тийм учраас энэ чиглэлээр аль аль талдаа хичээл чармайлт гаргаж ажиллая гэдэг ийм л байр суурьтай байгаа.

Ө.Энхтүвшин: -Даруйхан энийгээ хэлэлцье. Гэхдээ миний уян хатан чанар бүр хэтэрлээ шүү. Одоо 2 жил өнгөрчихөж байгаа учраас уян хатан байхаар барахгүй бүр одоо хэтэрхий байх ёстойгоосоо хэтрээд уян хатан болчихоод байгаа. Тийм учраас би энийг түргэхэн шиг.

Ч.Сайханбилэг:  -Тийм, Байнгын хорооны даргыг би энэ асуудал дээр аль нэг бүлгийн байр суурийг баримтлалгүйгээр яг Байнгын хорооныхоо даргын зүгээс хараач ээ л гэж хүсч байгаа юм.

Ө.Энхтүвшин: -Энхбат гишүүн.

Д.Энхбат: -Үндсэн чиглэлтэй холбоотой ганц хоёр асуулт маягийн зүйл хэлье. Үндсэн чиглэлийг хараад байхад бол үнэхээр үндсэн чиглэлийг хэн боловсруулах юм, яаж боловсруулах юм, юу байх юм бэ гэсэн талаар ерөнхийдөө эрх зүйн орчин нь өөрөө маш бүдэг байгаа юм. 

Үндсэн чиглэл гэж нэг ойлголт байна. Энэ бол хэд хэдэн Засгийн газар дамжсан асуудал. Засгийн газар болгон өөрийн программтай байна. Энэ нь 4 жилийн асуудал. Дахиад тэр нь 4 хуваагдаад төсвийн асуудал байна. Ингээд энэ хэд хоорондоо яаж уягдах юм, төрийн системдээ яаж төлөвлөгдөх юм, өөрөөр хэлбэл Монгол Улсын үндсэн чиглэл бол Монгол Улсын хөгжлийн параметрүүдийг гол төлөв заадаг. Тэгэхээр энийг хэн боловсруулах юм, жишээлбэл энэ Засгийн газар үндсэн чиглэл гээд их зүүний үзлийг баримталсан параметрүүдийг батлахад дараагийн Засгийн газар тэрийг нь үгүйсгэх ёстой юу. Үгүйсгэж болох уу гэх мэтчилэн их том асуултууд бий. 

Тэгэхээр өнөөдөр Монгол Улсын яг хөгжлийн бодлогын институц өөрөө үгүйлэгдээд байгаа. Өөрөөр хэлбэл Монгол Улсын хөгжлийн бодлогыг хэн зангидаж хийх юм. Судалгааны институтүүд нь хаана байгаа юм гэсэн ийм өвөрмөц асуултууд байгаа л даа. Тэгээд үндсэн чиглэл дээр бусад орныхыг хараад байхад л жишээлбэл, хамгийн энгийн ажилгүйдлийн түвшинг хэдэн хувьд барьж байх ёстой юм. Боловсролын түвшинг яаж барьж байх ёстой юм бэ гэсэн параметрүүд их байдаг. 

Тэгэхээр энэ үндсэн чиглэлийн асуудлыг нэгэнт оруулж ирж байгаа юм чинь хэрвээ ингээд үнэхээр Засгийн газар төсвийг хэлэлцүүлэх явцдаа уяад, манайхан бол үндсэн чиглэлийг одоо бараг л миний бодлоор хэд хэдэн жилийн төсөвт оруулах хэрэгжилтийнхээ жагсаалтыг л үндсэн чиглэл гээд нэрлэчихдэг байхгүй юу. Өөрөөр хэлбэл хэрэгжилтийн байж болох бүх хувилбаруудыг л цуглуулсныг үндсэн чиглэл гээд бараг нэрлээд яваад байдаг. Гэтэл үндсэндээ үндсэн чиглэл чинь бол хэрэгжилтийн механизм биш илүү параметр, хөгжлийн параметрүүдийн асуудал шүү дээ. 

Тэгэхээр энэ үндсэн чиглэл гэж ойлголт маань өнөөдөр парламентад буруу байгаагаас болоод дахиад ийм асуудал гарч ирж байгаа. Тэгээд одоо ингээд энэ 2 гишүүнээс асуухад бол үндсэн чиглэлийг Засгийн газар хэлэлцэнэ гэдэг чинь одоо яг өөрөө үндсэн чиглэлийн ойлголт нь төлөвшөөгүй, үндсэн чиглэл нь миний ойлгож байгаагаар байж болох бүх жагсаалтан дотор тухайн төсөвт алийг нь сонгож авах юм бэ гэдэг маргаан л болж хувирч байгаа шүү дээ. Тэгэхээр энэ цаад харилцаануудыг зохицуулаагүй үед энэ үндсэн чиглэлийг бас яг өнөөдөр Засгийн газрын үйл ажиллагаатай уяж хэлэлцэхэд ямар нэгэн үр дүн гарна гэж бодож байна уу? Нөгөө талаар нь үндсэн чиглэлийг хэлэлцэх энэ институтийн асуудлууд манайд маш  дутуу байгааг та нар юу гэж харж байна вэ гэж асууж байгаа юм.

Энийг бол Төрийн байгуулалтын байнгын хороо одоо шийдэхгүй бол үнэхээр Монгол Улс маань ялангуяа энэ уул уурхайн хөгжил, нөгөө голланд өвчин гээд том проблемууд савлах аюул маш их байгаа шүү дээ. Миний бодлоор бол одоо л энэ тухай ярих хэрэгтэй. Эсрэг тохиолдолд бол энэ маань улс төржөөд, энэ савалгаа руу маш хүчтэй явна. Нэг нь мөнгөө заръя гэнэ, нэг нь мөнгөө өөр юманд заръя гэнэ. Ийм л байдал үүсч байгаа. 

Тэгэхээр үндсэн чиглэлийн асуудал бол миний бодлоор одоогийн өнөөдрийн Монгол Улсын төрийн хамгийн том асуудлуудын нэг гэж бодож байна. 

Ө.Энхтүвшин: -Хариулт.

С.Бямбацогт: -Энхбат гишүүний асуултанд хариулъя. Яг үнэхээр үндсэн чиглэл бол одоо бидний өмнө тулгамдаад байгаа хамгийн том асуудал гэдэгтэй санал нэг байна. Ер нь сүүлийн жилүүдэд Монгол Улс маань тийм урт хугацааны, дунд хугацааны гэдэг юм уу богино хугацааны энэ бодлогуудын уялдаа ерөөсөө алдагдчихсан байгаа. Бид нар Мянганы хөгжлийн зорилтод суурилсан үндэсний хөгжлийн цогц бодлого гээд л баталсан. Ер нь урт хугацаанд Монгол Улс маань яаж хөгжих юм, 20 жилийн дараа, 10 жилийн дараа гэдэг тодорхой хөтөлбөрүүд төрийн бодлогууд баталдаг, боловсруулдаг.

Тэрийгээ Засгийн газрын үйл ажиллагааны мөрийн хөтөлбөртэй уялдуулдаггүй, Засгийн газрын үйл ажиллагааны мөрийн хөтөлбөр нь үндсэн чиглэлтэй уялддаггүй, үндсэн чиглэл нь эргээд төсөвтэйгээ, яг нөгөө хөрөнгө зарцуулах улсын төсөвтэйгээ уялддаггүй, ийм асуудал байгаад байгаа юм. Энийг зайлшгүй шийдэх шаардлага байгаа.

Ер нь зүгээр гадна дотны орнуудын туршлага харж байхад Хятад Улс 5 жилийн төлөвлөгөө гаргадаг. 5, 5 жилээр төлөвлөгөө гаргаж явдаг. Тэр төлөвлөгөө ерөөсөө өөрчлөгддөггүй. Яг төлөвлөгөөнд тусгагдсан зүйлээ л хийж явдаг. Бид нар бас өнгөрсөн зун Африкийн Бостван улсад очиж байсан. Тэр улс ч гэсэн бас хөнжлийнхөө хөтөлбөр гэж 4 жилийн төлөвлөгөөг баталдаг. Тэр хөтөлбөрийг ямар ч улс төрийн нам сонгуульд гарч ирсэн тэрийгээ л хэрэгжүүлдэг. Бусдаар бол сонгууль болгоноор урт хугацааны хөтөлбөр гаргачихаад л, урт хугацааны хөтөлбөрийг дунд хугацаандаа сонгуулийнхаа мөрийн хөтөлбөр өөр байдлаар өөрчлөөд юу гэдэг юм сонгогчдоос санал авахын тулд ингээд тэрийгээ хэрэгжүүлэх гээд тэрэндээ унаад эцэстээ нөгөө мөрийн хөтөлбөрт бол бүх зүйлээ тусгадаг Засгийн газрын үйл ажиллагааны мөрийн хөтөлбөрт. 

Яг хэрэгжээд эхлэхээрээ улсынхаа төсвийн мөнгө санхүүгийн боломжоос хамаарч хэрэгждэггүй. Эргээд тайлагнахдаа болохоор тэр дээр хүрэх хүрэлдэхүүн, зорилтот түвшин, тоонууд байхгүй учраас ерөнхийдөө болчихсон, бүтчихсэн, одоо бид амалсан амлалтаа биелүүлсэн гэж ярьдаг. Ингээд тэрэнтэй нь бол ингээд ерөөсөө асуудал хамгийн гол юм энд байгаад байгаа. Тийм болохоор үндсэн чиглэлийг өнгөрсөн хаврын чуулганаар бид нар бас тоотой болгоё, хүрэх үр дүнтэй болгоё, зорилтот түвшинтэй болгоё гэж өөрчлөлт оруулсан байгаа. Одоо бол энэ асуудал ингээд хэлэлцэгдээд явах юм бол үндсэндээ үндсэн чиглэл маань урт хугацааныхаа бодлоготой, дунд хугацааныхаа Засгийн газрын үйл ажиллагааны мөрийн хөтөлбөртэй, богино хугацаанд жил, хоёр жил хэрэгжүүлэх үндсэн чиглэл маань уялдаж өгөх, үүнтэйгээ төсвөө уялдуулж, нягт уялдуулж явах асуудал бол шийдэгдэнэ.

Үндсэндээ үндсэн чиглэл бол Монгол Улсын жил бүрийн төсөвтэй уялдах боломж бүрдэнэ гэж үзэж байгаа.

Ж.Сүхбаатар: -Нэмээд хэлэхэд Энхбат гишүүний тавьж байгаа асуудал бол арга зүйн хувьд их сонирхолтой асуудал болчихоод байгаа юм. Яагаад вэ гэхээр хөтөлбөр гэж юу юм, сонгуулийн мөрийн хөтөлбөр гэж юу юм, үндсэн чиглэл гэж юу юм, төсвийн хүрээний мэдэгдэл гэж юу юм, төсөв гэж юу юм гээд явчихаж байгаа юм. Сонгуульд орж байгаа намууд бол манайх шиг мөрийн хөтөлбөр амлалт эд нар авахаасаа илүүтэйгээр сонгуульдаа бол тунхаг бичиг гаргаж, манифеста             гаргадаг, тэгээд тэр тунхаг бичигт нь санаачлага тусгагдаж байгаа. Тэр бол яагаад гэвэл улс төрийн намууд санаачлага л гаргадаг. 

Засгийн газрын мөрийн хөтөлбөр дээр ороод ирэхээр тэр нь болохоор Засгийн газрын улс төрийн чиг шугам болоод явчихаж байгаа. Чиг шугам, ямар ямар, тэгэхээр бид мөрийн хөтөлбөрийг дотор нь бүтцийн хувьд ямар байх вэ гэдэг дээр одоо хийж ирээгүй, эд нарын зааг ялгааг хийгээгүй. Тэгэхээр хөтөлбөр бол чиг шугам байдаг. Таны хэлээд байгаа үндсэн чиглэл гэдэг бол одоо бид нарын оруулж ирээд байгаа тэр хүрэх зорилтот түвшин гэж арай биш байгаад байгаа юм. Энэ бол ажлын төлөвлөгөө байгаа юм. Ямар ямар чиглэлээр энэ улс төрийн Засгийн газрын чиг шугамын хүрээнд ямар ажлыг хийх юм бэ гэдэг нь бол үндсэн чиглэл дээр тусгагдах ёстой байгаа юм. Тэр ажлыг ямар хэмжээний мөнгөөр санхүүжүүлэх юм бэ гэдэг нь төсөв дээр тусгагдаж байгаа. 

Тэгэхээр нь тэрийг нь эргээд мөнгөний бодлого гээд ярих юм бол тэр тусгагдаж байгаа улс төрийн шинжтэй тэр чиглэлтэй юм чинь явж явж улс орныхоо эдийн засгийн ямар юманд захирагдах юм бэ гэдэг нь мөнгөний бодлого дээр очиж зангидагдаж байгаа юм. Тэгэхээр яг хэлэх гээд байгаа юм нь яг энэ … нь энэ Монгол Улсын баримт бичгүүд чинь цаасан дотроо зөвхөн энэ нэг юмаа хуваагаад бичээд саяны энэ зааг ялгаануудыг тодорхойлчихож чадахгүй байгаагаас болоод парламент бодлого тодорхойлогч юм уу, бодлого боловсруулахад нь оролцогч, Засгийн газрын дагавар юм уу гэдэг асуудал гараад ирж байгаа юм.

Тэгэхээр бид нарын хамгийн чухал юм бол Тэмүүжин бид нар яриад байгаа нь нэгдүгээрт парламент дээр хяналт байдаг боловч хянахын тулд эхлээд парламент эхлээд бодлого тодорхойлогчийнхоо байр суурин дээр очих ёстой. Тэгэхээр саяны хэлдгээр энэ мөнгөний бодлого, саяны хэлдгээр төсвийн хүрээний мэдэгдэл, энэ төсөв, энэ Засгийн газрын хөтөлбөр, энэ нийгэм, эдийн засгийн үндсэн чиглэлүүдийнхээ зааг ялгааг дотор нь салгах шаардлага бол байгаа. Гэхдээ төсөл санаачлагч бид нарын энэ асуудал бол ерөнхийдөө хэлбэрийн хувьд орж ирсэн энэ үндсэн чиглэлийг яаж хэлэлцэх вэ гэдгийг зохицуулсан болохоос биш яг таны хэлээд байгаа үндсэн чиглэл маань дотроо ийм бүтэцтэй байх юм, хөтөлбөр маань ийм байх юм гэдгийг үнэндээ бол хуулиар хийж өгөхгүй бол энэ бол зүгээр нэг тийм урсгал шинжтэй  халтуурны маягийн, тэгээд Засгийн газар бол Засгийн газрыгаа дагасан бодлого тодорхойлох байр суурин дээрээ УИХ байж чадахгүй шалтгаан энэ байгаа.

Зүгээр дараагийн ээлжинд бол магадгүй саяны хэлбэрийг бол зааглаж өгөхгүй бол сонгууль дээр амладаг нь ч нэг мөрийн хөтөлбөр, Засгийн газрын ч мөрийн хөтөлбөр, сүүлд нь үндсэн чиглэл нь ч нэг мөрийн хөтөлбөр, төсөв нь ч нэг мөрийн хөтөлбөр дээр нэмэгдсэн зүйлүүд гэдэг юм уу ийм юмнууд байгааг бол би хүлээн зөвшөөрч байна.

Ө.Энхтүвшин: -Ингээд үндсэн чиглэл ороод ирчихсэн юм шиг юм яриад, сүүлдээ яваад эхэллээ шүү. Энэ чинь үндсэн чиглэлийг яаж хэлэлцэх вэ гэдгийг, хэдийд яаж хэлэлцэх вэ гэдэг дээр л өнөөдөр төвлөрч ярих ёстой. Үг хэлэх гишүүн байна уу, санал хэлэх гишүүн байна уу? Энхболд гишүүн.

Н.Энхболд: -Яах аргагүй энэ асуудлыг ярихаараа энэ ерөөсөө үндсэн чиглэл хөтөлбөр гэдэг чинь юу юм бэ гэдгээ л эхэлж тодорхой болгож авах хэрэгтэй байгаа юм л даа. Түүнээс дэгээр энийг зохицуулаад одоогийн манай нөхцөлд тэрийг их нарийн хянаад, одоо энэ дээр ингээд биччихсэн байгаа. Зорилт арга хэмжээ болгомоор. Үндсэн чиглэл дотор ер нь жишээ нь арга хэмжээ гэж юу гэж ойлгож бичсэн юм бол. Жишээ нь нэг худаг гаргахыг хэлсэн үү, эсвэл 5 км зам тавихыг хэлсэн үү гэхээс эхлээд зөндөө юм байгаа. Тэгээд бид нар яг одоо энэнтэй холбоотой дэг яригдаад ирэхээр цаад юм руу нь ороод байгаа нь яах аргагүй ярих ёстой асуудал л даа.

Ер нь энэ өөрөө эд нар бол дандаа тогтоолоор батлагддаг тиймээ. Төсөв, хуулиар. Урт хугацааны хөгжлийн бодлого гаргах гээд бид нар одоо мянганы хөгжлийн зорилтууд, хөгжлийн цогц бодлого энэ тэр гээд юмнууд гаргасан. Зөндөө ажил болж байгаад гаргасан, бүгд тогтоолоор батлагдсан. Шинэ Их Хурал гардаг, шинэ намууд орж ирж, шинэ бүрэлдэхүүн орж ирдэг. Одоо тэгээд яриад л энэ ерөөсөө шал дэмий буруу юм байгаа юм. Ийм юм гэж юу байж байсан. Урд хийж байсан нөхдүүд ер нь юу хийж байсан юм. Одоо энийг өөрчилнө, ийм байдаггүй л байхгүй юу гээд эхэлдэг байхгүй юу. 

Тэгээд нөгөө үндсэн чиглэл, хөгжлийн урт хугацааны бодлого эд нар чинь аль нь ч байхгүй болоод, тухайн үед ямар хүмүүс, ямар байр суурьтай орж ирсэн тэрнээс болоод л мөрөөдлийн жагсаалтаа дахиж бичээд л, ингээд явдаг энэнээс үүдэлтэй, энэ хөтөлбөр, үндсэн чиглэлийн асуудал их маргаантай юм болдог.

Тийм учраас бид нар яахав дэгээ ингээд энийг хэлэлцье гэж бодоод орхилоо гэж бодоход ерөөсөө цаашдаа бид нар энэ хөтөлбөрийг юу гэж ойлгох юм, үндсэн чиглэлийг юу гэж ойлгох юм, тэрэн дотор худагны тухай асуудал байх юм уу, эсвэл хөгжлийн ерөнхий чиг хандлагын тухай асуудал байх юм уу. Тэр бодлогоо бид нар юугаар баталгаатай мөрдөж байх тийм ямар механизм бид нарт хэрэгтэй гэдэг юмаа ярихгүй бол ямар ч хэрэг байхгүй ийм л дэг болно. Зүгээр нэг хувь, зарим гишүүд одоо жишээ нь би бариад л үндсэн чиглэл дотор ийм 5 худаг гарга гэсэн байхад чи 4-ийг гаргасан байна. Чамайг огцруулна гээд ярих ч юм уу нэг ийм хөгийн ярианууд байгаа юм л даа. 

Сая Бямбацогт гишүүн хятадын тухай ярьж байна. Тэр систем нь шал өөр газар байхгүй юу тиймээ. 5 жилийн төлөвлөгөө гаргаад хөдөлгөдөггүй, яг тэрийгээ хэрэгжүүлээд л явдаг. Бид нарыг бодоод үз. 2008 оны сонгуулийн өмнө баахан юм ярьж байгаад хөгжлийн цогц бодлого гээд байсан. Одоо үндсэн чиглэл ярихад Засгийн газрын мөрийн хөтөлбөр ярихад, төсөв ярихад тэрийг ярьж байгаа хүн байгаа юм уу, байхгүй шүү дээ. 

Тэгэхээр бүр энэ уг сууриасаа эхэлж энийг ярих ёстой юм байна лээ. Би зүгээр яахав дэгийнхээ дагуу дэгээ хэлэлцье, гэхдээ энийг хэрэгжүүлээд эхлэхээс, батлагдлаа гэж бодоход хэрэгжүүлээд эхлэхээс өмнө үндсэн чиглэл хөтөлбөр хоёрын тухай ойлголтоо цэгцлээд, юу байх юм, яаж батлагдаж байх юм, яагаад заавал мөрдөх ёстой. Мөрдөх шаардлагагүй юм бол бид нар араас нь яах гэж ингэж Засгийн газартаа чи энийг яагаад хэрэгжүүлсэнгүй вэ гэж ярьж байх ёстой юм байна гэдэг юмнуудаа бас нэг лавлаж ярьж байх ёстой юм байгаа юм.

Ө.Энхтүвшин: -Батболд гишүүн.

Су.Батболд: -Ер нь энэ үндсэн чиглэлийг хэлэлцэх дэгийг боловсронгуй болгож байгаа нь сайн хэрэг л дээ. Тэгэхдээ яаж ч боловсронгуй болгоод, хэдэн сард хэлэлцээд, төсвөөсөө бүр … жилийн өмнө хэлэлцдэг болох гэж байгаа юм байна. 4 сард хэлэлцэнэ гэхээр. Холдох тусмаа төсөв үндсэн чиглэл хоёр чинь ерөөсөө уялдахаа болино. Яаж ч хэлэлцлээ гэсэн энэ үндсэн чиглэл дээр бол мөрөөдлийн жагсаалт хэвээрээ байна. Тэр нь уялдаад, яагаад вэ гэвэл бид нар тэртэй тэргүй баталчихсан, 20 жилийн бодлого, 15 жилийн бодлого, 10 жилийн бодлогоо ч авч хэлэлцэж чаддаггүй байхгүй юу. Тэрний хэрэгжилтийг тооцож чадахгүй байгаа одоохондоо. Ямар механизм байх ёстой юм. 

Тийм учраас энийг яаж ч боловсронгуй болголоо гэсэн энэ мөрөөдлийн жагсаалт баталдаг юмнаасаа бараг хэтрэхгүй ээ. Тэгээд би ер нь цаашдаа бол эсрэг санал хэлэхэд энэ үндсэн чиглэл гэдэг юм хэлэлцэж, тэгээд нэг яахав дээ бид нар нэг дотроо байгаа юмаа уудалж, тийм юм хийх юмсан гэсэн юмаа гаргаж, санаа амардаг нэг ийм л процедур байгаа байхгүй юу. Ингэж явж байх хэрэггүй юм шиг байгаа юм. 

Улс орнуудын парламентыг хараад байх юм бол төсвөө л бүтэн жил хэлэлцэж байгаа байхгүй юу төсвөө. Ерөнхийдөө бол бараг оны эхнээс төсвөө яриад л эхэлдэг, тэгээд баталтлаа төсвөө ярьдаг бол бид нар чинь дунд нь нэг одоо дунд хугацааны төсвийн төсөөлөл гэж нэг юм ярьж байна. Тэр бас дандаа худлаа юм байдаг. Төсвийн төсөөллөө төдөн хувь байна гээд баахан критерүүд зоочихдог. Төсөв батлаад гарахад тэр критерүүд хэзээ ч барьдаггүй л байхгүй юу. Тэрэнтэй адилхан тэрэн дээр баахан цаг алдаж байна, дахиад үндсэн чиглэл гээд баахан цаг алдаж байна. Ийм юм болчихоод байгаа юм. 

Уг нь тэгээд ерөнхийдөө төсөв өнөөдөр Монгол Улсын эдийн засагт үнэхээр нөлөөтэй байж байгаад, төсвөөс хамааралгүй амьдарч байгаа хүн бараг байхгүй байгаа энэ нөхцөлд төсөв дээрээ илүү анхаарал тавьдаг байвал яасан юм бэ. Хоёрхон сар хэлэлцдэг биш бид төсвийг 5 сар, 6 сар хэлэлцдэг байх ёстой байхгүй юу. Тэрний оронд өөр бусад өөр юмнуудыг орлуулчихаад, тэрэндээ сэтгэл амардаг, гэтэл яг очоод мөнгөн дээрээ буугаад явахаараа өөр юм болчихоод байгаа байхгүй юу. Тэгээд энийг жаахан анхаараасай. Яахав дээ тэгж боловсронгуй болгоё гэж байгаа нь сайн хэрэг л байх.

Ө.Энхтүвшин: -Ингээд санал хураалт явуулъя. Энэ гишүүдийн ярьсныг бол сайн тэмдэглэж аваад Засгийн газарт явуулъя л даа. Бид нэг хэдэн ийм баримт бичгийг үнэхээр уялдуулна гэчихээд л уялдуулж чадахгүй яваад байгаа юм л даа. Тэр нь хөгжлийн цогц бодлого гээд нэг том юм баталчихсан бид нар, бүр одоо удаан хугацааны. Тэр 2, 3 жилийн өмнө ч баталсан билүү. Тэгээд Засгийн газрын мөрийн хөтөлбөр гээд 4 жилийн хугацаагаар хийчихсэн бас нэг баримт бичиг байгаа. Тэгээд жил жилийн одоо энэ үндсэн чиглэл байгаа. Тэгээд дээр нь Төсвийн хүрээний мэдэгдэл гээд бас 4 сардаа баталчихдаг. Төсөв, тэгээд ийм хэдэн юмнуудыг л хооронд нь уялдуулах л, яаж уялдуулах вэ гэдэг талаасаа л эрэл хайгуул хийгээд, ядахдаа хугацаагий нь нэлээн өмнө байлгаж өгье, 4 сард болгоод өгье гэдэг талаасаа л хандаж байна л даа. 

Тэгээд энэ бол байх ёстой байх аа гэж би бодоод байгаа юм л даа. Тэгэхгүй бол тухайн жилийн энэ төрийн чинь бодлого ер нь юунд чиглэх гээд байна вэ гэдгийг чинь харах, баримжаалах юм байхгүй болчих гээд байгаа юм л даа. Төсөв чинь өөрөө бас тэрийг илтгэж чадахгүй, яг үнэндээ бол бас чадахгүй шүү дээ. Тийм учраас наана нь энэ үндсэн чиглэл гэдэг юм руугаа л тэрийгээ сайн тусгаж өгөх хэрэгтэй. Харин тэрийгээ хэлбэрийн хувьд бол Засгийн газар бодмоор байгаа юм. Бид ямар Засгийн газарт хичээл заалтай биш. Та нар мөрөөдлийн жагсаалт битгий оруулж ир гэж заалтай биш. Энэ маань ямар хэмжээний, яаж томъёолсон баримт бичиг байх юм бэ гэдгийгээ л Засгийн газар өөрөө энийгээ цаашдаа бол бодох ёстой. 

Нэг их олон жагсаалтууд бол энд хэрэггүй л дээ. Тэгэхээрээ л энэ чинь одоо саяын хэлдэг гишүүдийн хэлдэг юм шиг болох гээд байгаа юм. Гол нь тэр хөгжлийн параметр нь бол тэр төсвийн хүрээний мэдэгдлээрээ бид нар хийчихдэг гол нь. 7, 8, 10-аад үзүүлэлтүүдийг ингээд баталчихдаг шүү дээ. Энэ нь бол дараагийн жилд Монгол Улсын нийгэм, эдийн засаг, бодлого ийм ийм гол зүйлүүдэд гол нь чиглэх юм байна гэдэг. Тэгээд багц багц том том асуудлуудаараа энэ орж ирж байх ёстой. Энийгээ бол Засгийн газар харин анхаарч оруулах ёстой л гэж бодож байгаа юм. 

Тэгэхгүй бол энэ өөрөө байх уу, байхгүй юу гэдэг дээр бол тэртэй тэргүй хуультай, ер нь ч энэ бол зайлшгүй байх ёстой. Харин энийг яаж хийх вэ гэдэг дээр л гол нь манай гишүүд саналаа хэлээд байна. Энийг Засгийн газар бас анхаарна биз дээ. Тэнд яг энэ дээр гардаж ажилладаг агентлагийн удирдлагууд ирчихсэн байж байна. 

Ингээд санал хураалтыг явуулъя. 

Монгол Улсын Их Хурлын чуулганы хуралдааны дэгийн тухай хуульд өөрчлөлт оруулах тухай УИХ-ын хуулийн төслийг УИХ-ын гишүүн Бямбацогт, Сүхбаатар, Шинэбаяр нарын санаачилсан энэ төслийг хэлэлцэх нь зүйтэй гэж үзэж байгаа гишүүд гараа өргөе. 12-12.

Ингээд энийг танилцуулах нь Су.Батболд гишүүн. Ингээд өнөөдрийн Байнгын хорооны хурлаар хэлэлцэх асуудлыг дууслаа. Гишүүдэд баярлалаа.

Хуралдаан 11 цаг 25 минутад өндөрлөв.

Соронзон хальснаас буулгасан:

Хуралдааны тэмдэглэл хөтлөгч

